
தென்றல் பேசுகிறது

ஒரு நாட்டின் தலைவரை விரட்ட நினைத்தால், அவருக்குச் ‘சர்வாதிகாரி’, ‘கொடுங்கோலன்’ என்றெல்லாம் பட்டம் சூட்டி, மக்களிடையே கலவரத்தைத் தூண்டி விடுவது, உலக அரசியலில் புதிதல்ல. ஆனால் நள்ளிரவில் வெனிசுவெலா அதிபர் மாளிகையில் புகுந்து, அவரை மனைவியோடு சேர்த்துக் கடத்திக் கொண்டு வந்தது போன்றதொரு செயல்பாடு, இதுதான் முதல்முறை. கிரீன்லாந்தில் அமெரிக்க ராணுவ பலம் அதிகரிக்கப் பட்டுள்ளது. கியூபா மிரட்டப்பட்டுள்ளது. கனடா அதிபரை ‘கவர்னர்’ என்று கூறியாகிவிட்டது! 66 ஐக்கிய நாடுகள் (UN) அமைப்புகளிலிருந்து, “அமெரிக்க நலன் கருதி” விலகி ஆயிற்று. அப்படி விலகியவற்றில் WHO, மனித உரிமைகள் கவுன்சில், UNESCO, பாரிஸ் காலநிலை ஒப்பந்தம் போன்ற முக்கியமானவை அடங்கும். ஐரோப்பிய யூனியன் நாடுகளைத் திட்டி அவர்களை எதிரிகளாக்கிக் கொண்டாயிற்று. உள்நாட்டிலும் ICE வெள்ளையரல்லாதவரைச் சித்திரவதை செய்ய ஏவப்பட்டுள்ளது. ஏன், மின்னசோட்டாவில் ICE சுட்டதில் இருவர் உயிரிழந்துள்ளனர். இது அங்கு மட்டுமல்லாமல், பிற மாநிலங்களிலும் மக்களிடையே பெரும் கொந்தளிப்பை ஏற்படுத்தி உள்ளது. குடியரசுக் கட்சியினர் பலரும் அதிபரின் எதேச்சாதிகாரச் செயல்பாடுகளைக் கண்டிக்கத் தொடங்கியுள்ளனர். கற்றோரும், அறிவியலாளரும், தொழில் வல்லுநரும், படைப்பாற்றல் மிக்கோரும், உழைப்பை நல்கத் துடித்தோரும் இங்கு வந்து குவிய வேண்டுமென்று கண்ட ‘அமெரிக்கக் கனவு’ எங்கே போனது? .

அதிபர் ட்ரம்ப்பின் அரசியல் நாகரீகமற்ற பேச்சுக்களையும், இந்தியப் பொருட்கள் மீதான வரி விதிப்பையும் விமர்சிக்காமல் அமைதியாகச் செயல்பட்டுள்ளார் இந்தியப் பிரதமர். ஜனவரி 27 அன்று ‘Mother of all Deals’ என்று தற்போது அழைக்கப்படுகிற, ஐரோப்பிய யூனியன் நாடுகளுடன்  அருமையான வர்த்தக ஒப்பந்தம் புதுதில்லியில் கையெழுத்தானது. அவ்வளவுதான், ட்ரம்ப்புக்கு வேறு வழியே இல்லை. பல மாதங்களாக இழுபறியில் இருந்த இந்திய-அமெரிக்க ஒப்பந்தம் பிப்ரவரி 2ஆம் தேதியன்று கையெழுத்தாயிற்று.

பல சவால்கள் இருந்தபோதும், GDP வளர்ச்சி விகிதம், விண்வெளி ஆய்வு, பணவீக்கத்தைக் குறைத்தல், பல நாடுகளுடனான நட்புறவை மேம்படுத்தல், பேரிடரில் தவிக்கும் இலங்கை போன்ற நாடுகளுக்கு விரைந்து உதவிக்கரம் நீட்டுதல் எனப் பல முனைகளிலும் பாரதம் காட்டும் வளர்ச்சி மகிழ்ச்சி அளிக்கிறது. உள்ளே இருந்து கொண்டே அரிக்கும் கரையான்கள் தென்பட்டாலும் “நெருப்பையும் கரையான் அரிக்குமோ” என்றுதான் சொல்லத் தோன்றுகிறது. நாட்டுக்கு உள்ளேயும் வெளியேயும் இருக்கும் நாசகார சக்திகளைத் துணிச்சலோடு அடையாளம் காட்டும் ‘துரந்தர்’ போன்ற திரைப்படங்களின் வெற்றி நம்பிக்கை அளிப்பதாக இருக்கிறது.

எளிய குடும்பத்தில் பிறந்து, கல்வி, தொழில், செல்வத்தில் உயரங்களைத் தொட்ட திரு ஏ. வேலுமணி அவர்களைப் பற்றிய கட்டுரை வாசிக்கச் சுவையானது. எழுத்தாளர் கல்வி. கோபாலகிருஷ்ணன், குன்றக்குடி அடிகளார் ஆகியோர் வாழ்க்கை சிந்தித்துப் பாராட்ட வேண்டியவை. அருமையானதொரு சிறுகதையும் உண்டு. நீங்கள் நேசிக்கும் தென்றல் எல்லா அம்சங்களும் உங்களுக்காகக் காத்திருக்கின்றன.




வாசகர்களுக்கு வேலன்டைன் நாள் வாழ்த்துகள்.

’கல்வி’ கோபாலகிருஷ்ணன் என்னும் கோபாலகிருஷ்ணன், இதழாளர், மொழிபெயர்ப்பாளர், கல்வியாளர், ஓவியர் எனப் பல திறக்குகளில் இயங்கியவர். சென்னையில் அக்டோபர் 10, 1912 அன்று பிறந்தார். பட்டப் படிப்பை முடித்த இவர் சுதந்திர எழுத்தாளராகவும், இதழாளராகவும் செயல்பட்டார். பின் சுதேசமித்திரன் இதழில் சிறுவர் பகுதி ஆசிரியராகப் பணியாற்றினார். அதன் ஆசிரியராக இருந்த சாண்டில்யனின் ஊக்குவிப்பில் சிறார்க்கான பல தொடர்களை எழுதினார். ‘மந்திரவாதியின் மகன்’, ’பறக்கும் பாப்பா’, ‘பண்டை உலகில் பறக்கும் பாப்பா', ‘கானகக் கன்னி' போன்ற தொடர்கள் மிகுந்த வரவேற்பைப் பெற்றன. ’பறக்கும் பாப்பா’ தெலுங்கு, மலையாளம், கன்னடம், ஆங்கிலம் ஆகிய மொழிகளிலும் வெளியாகி வாசகர்களால் வரவேற்கப்பட்டது. இந்நூல் பல பதிப்புகள் கண்டது. 


'பறக்கும் பாப்பா’ பாத்திரத்தைக் கொண்டு குழந்தைகளுக்கான பல அறிவியல், பொது அறிவு நூல்களை ‘கல்வி’ கோபாலகிருஷ்ணன் எழுதினார். பாடப் புத்தகங்களுக்கு ஓவியம் வரையும் பணியில் ஈடுபட்டிருந்த கோபாலகிருஷ்ணன், தொடக்கப்பள்ளி மாணவர்களுக்காகவும், ஆசிரியர்களுக்காகவும் ‘கல்வி’ என்ற இதழைத் தொடங்கி எட்டு ஆண்டுகள் நடத்தினார். அதனால் ‘கல்வி’ கோபாலகிருஷ்ணன் என்று அழைக்கப்பட்டார். தொடர்ந்து ‘சிந்தனை கல்வி' என்ற இதழையும் நடத்தினார். 1966-ல் குழந்தை எழுத்தாளர் சங்கத் தலைவராகப் பணிபுரிந்தார். 


’கல்வி’ கோபாலகிருஷ்ணன், தமிழ்நாட்டின் அறிவொளி இயக்க வளர்ச்சிக்காக அறிவியல், உடல்நலம், மருத்துவம், பொது அறிவு சார்ந்து ஐம்பதிற்கும் மேற்பட்ட நூல்களை எழுதினார். டில்லி, மைசூர், சிம்லா ஆகிய இடங்களில் நடந்த குழந்தை இலக்கியக் கருத்தரங்களில் கலந்துகொண்டு சிறப்புரை நிகழ்த்தினார். 250-க்கும் மேற்பட்ட நூல்களை எழுதினார். தனது படைப்புகள் பற்றிக் கூறும்போது, “மறைந்த ஸ்ரீ சாண்டில்யன் என்னை குழந்தைகளுக்கான எழுத்தாளராக உருவாக்கி, குழந்தைகளுக்காகத் தொடர்ந்து எழுத ஊக்குவிப்பதில் உந்து சக்தியாக இருந்தார். எனது வெற்றிக்கான பெருமை அவரையே சாரும்” என்று குறிப்பிட்டார்.


’கல்வி’ கோபாலகிருஷ்ணன் தனது எழுத்து, இதழியல் மற்றும் கல்விப் பணிகள் சார்ந்து பல்வேறு விருதுகள் பெற்றார். இவரது பூச்சிகளின் வாழ்க்கையைக் கூறும் ‘மந்திரவாதியின் மகன்' மத்திய அரசின் சிறந்த நூலுக்கான பரிசு பெற்றது. தாவரங்களைப் பற்றிய ‘கானகக் கன்னி' மத்திய அரசின் சிறந்த நூலுக்கான பரிசு பெற்றது. ’பறக்கும் பாப்பா' மத்திய அரசின் பரிசு பெற்றது. உயிர் தோன்றியது முதல் மனிதன் தோன்றியது வரையுள்ள பரிணாம வளர்ச்சி குறித்த அறிவியல் செய்திகளைச் சித்திரிக்கும் ‘பண்டை உலகில் பறக்கும் பாப்பா' மத்திய அரசின் சிறந்த நூலுக்கான பரிசு பெற்றது. எறும்புகள், தேனீக்களைப் பற்றிய ‘மிட்டாய்ப் பாப்பா’ யுனெஸ்கோ பரிசு பெற்றது. ‘மணி என்ன?’ நூலுக்கு தென்மொழி புத்தக ட்ரஸ்ட் பரிசு கிடைத்தது. இவரது பணிகளைப் பாராட்டி ‘குழந்தை எழுத்தாளர் சங்கம்’ விருதளித்துச் சிறப்பித்தது.


’கல்வி’ கோபாலகிருஷ்ணன், 2007-ல் காலமானார்.


சிறார்களுக்காகப் பொது அறிவு சார்ந்து பல நூல்களை எழுதிய முன்னோடி எழுத்தாளர்களுள் ஒருவர் ‘கல்வி’ கோபாலகிருஷ்ணன். 

கல்வி கோபாலகிருஷ்ணன் நூல்களில் சில:


மந்திரவாதியின் மகன் (பூச்சிகளின் வாழ்க்கையைக் கூறுவது)மந்திரக்கோல் (தாவரங்களின் ஒளிச்சேர்க்கை)

பறக்கும் பாப்பா, பண்டை உலகில் பறக்கும் பாப்பா (பரிணாமத்தின் கதை), பாதாள உலகில் பறக்கும் பாப்பா (கடலியல்), மிட்டாய்ப் பாப்பா (எறும்பு, தேனீக்கள் பற்றியது), கானகக் கன்னி (தாவரங்களைப் பற்றியது), பாலர் கதைக் களஞ்சியம், காற்றின் கதை, வியப்புக் கதைகள், வனவிலங்குக் கதைகள், விவேகக் கதைகள், வேடிக்கைக் கதைகள், சான்றோர் வாழ்க்கை நீதிக் கதைகள், மணி என்ன?, தீ...! தீ... !! தீ...!!!, சூரப்புலி, மாருதியின் புலிவேட்டை, மாருதியின் மோட்டார், குறள் நெறியில் காந்தி அடிகள், காந்தியின் வாழ்விலே, நேருவின் வாழ்விலே, மாய மின்சாரம், சுப்ரமணிய பாரதி, நான் ஒரு இந்தியன், சுண்டுவிரல் சீமா, மாயாவிகள், நீலநெருப்பு மற்றும் பல.


***





 
 
  

 [image: IMG_5295]


[image: ezuthkathaivertical] [image: ] 



 

பிள்ளைவாளின் பூஜை பட்டணப் பிரசித்தி. அவருக்கு வயது அறுபதுக்குமேல் இருக்கும். இதுவரை அவர் கடவுள் பாதாரவிந்தங்களில் சேர்ப்பித்த புஷ்பங்களைக் குவித்தால் கைலாசத்தையே எட்டி நிற்கும். ஆனால் ஏனோ கைலாயபதி இவர்பால் கருணை காட்டவில்லை. பணம், பாக்கியம் பதவிக்காக அவர் கடவுளைத் துதித்துப் பூஜை செய்து வந்தார் என்று எண்ணி விடாதீர்கள். நல்ல சொத்து, உயர்ந்த உத்தியோகம், மேலும் மனத்துக்குகந்த மனையாள் பிள்ளைவாளுக்கு வாய்த்திருந்த போதிலும் அவருக்குத் தீராக் குறையொன்று இருந்து வந்தது. இதற்காகத்தான் அவர் அல்லும் பகலும் பூஜை செய்து வந்தார். 


பாவம், அவருக்குப் புத்திரப்பேறு கிடையாது. பிள்ளைவாள் பழைய காலத்து மனிதர். பிள்ளையில்லாத காரணத்தால் 'புத்' என்னும் நரகத்திலிருந்து தப்ப முடியாது என்று நம்பி நடுநடுங்கி வந்தார். அந்திமகாலம் நெருங்க நெருங்கப் பூஜை புனஸ்காரங்களின் மும்முரம் அதிகரித்துக் கொண்டே வந்தது. பிள்ளைவாளின் பக்தி ரதம் தங்குதடையின்றி உருண்டு ஓடிச்சென்று கொண்டிருக்கும் பொழுது ஒருநாள் ஒரு முடுக்கு குறுக்கிட்டு இடுக்கு செய்யத் தலைப்பட்டது. இவரின் நியம நிஷ்டைகளுக்குத் தடை செய்வது போல் மூலைமுடுக்காக முனைந்தது யார் என்று நினைக்கிறீர்கள்? சாக்ஷாத் வருண பகவானே. பிள்ளைவாள் பூஜைகளில் வருண பகவான் பிரீதியில் ஏதாவது பங்கம் விளைந்ததோ என்னமோ? யார் கண்டது? வருண பகவானே இவர் பக்தி மார்க்கத்துக்கு முட்டுக்கட்டையாக வந்து முளைத்து விட்டார்!


கொட்டியது மழை. அற்ப சொற்ப மழையல்ல. கடலே பொங்கிக் கரைபுரண்டு வருவது போல் வானத்திலிருந்து மழை அளவு கடந்து கொட்டியது. ஊர் முழுவதும் வெள்ளக் காடு. பிள்ளைவாளின் மனைவி வேலையில்லாத காரணத்தால் வாயிலில் போய் நீர் ஓட்டத்தை வேடிக்கை பார்க்கச் சென்றாள். வந்தது வினை.


வெள்ளத்தில் குத்துயிர் கொலை உயிராக ஒரு ஜீவன் அடித்துக் கொண்டு வந்தது. பிள்ளைவாளின் மனைவி வடிவாம்பாள் அந்த ஜீவனை மீட்டாள்.


'வடிவம்! வடிவம்! நைவேத்தியத்துக்குப் பால் கொண்டு வா'' என்று பிள்ளைவாளின் குரல் கேட்கவே ஒரு கையில் உயிருக்கு மன்றாடி வந்த ஜீவனையும் மற்றொரு கையில் நைவேத்தியத்துக்குப் பாலையும் எடுத்த வண்ணம் வடிவாம்பாள் பூஜை அறையில் பிரசன்னமாகி யிருந்தாள்.


"சிவ! சிவ'' என்று பிள்ளைவாள் தலையில் படபடவென்று அடித்துக்கொண்டு, ''ஐயோ, கடவுளே! உனக்கென்ன புத்தி கெட்டு விட்டதா?'' என்று கத்தினார். 


''ஒன்றுமில்லே, குத்துயிரும் கொலை உயிருமாக மழைத் தண்ணீரில் அடித்துக் கொண்டு போயிற்று, நான் இதைக் காப்பாற்றாவிட்டால் இது செத்துப் போயிருக்கும். ஐயோ, பாவம்'" என்று பாலைக் கீழே வைத்தாள். 


உயிர்ப்பிச்சை அளித்த அம்மா சொல்வது உண்மையென்று ஆமோதிப்பது போல் வடிவாம்பாளின் கையில் ஒண்டிக் கிடந்த ஜீவன் 'மியாவ்' 'மியாவ்' என்று மெல்லிய குரலில் ஓலமிட்டது.


பிள்ளைவாளுக்குக் கோபம் தலைக்கேறியது. அது கபால வழியாகப் பொங்காதபடி தடுக்கவோ என்னவோ, அவர் தலையில் அடித்துக் கொண்டு, ''குட்டிச்சுவருக்கு ஆகிற மாதிரி வயசு ஆச்சு. பூனைக்குட்டியை வாரி அணைத்துக் கொண்டு நைவேத்தியத்துக்குப் பால் கொண்டு வரியே? இது எந்தத் தெய்வத்துக்கு அடுக்கும்? போன ஜென்மத்தில் என்ன பாவம் செய்தாயோ, குழந்தைகுட்டி இல்லாமல் அவதிப்படுகிறாய். இன்னும் ஏழு ஜென்மங்களுக்கு ஏன் பாவத்தைத் தேடிக் கொள்கிறாய்? சிவ, சிவ, சிவ'' என்று மேலும் தலையில் அடித்துக் கொண்டார்.


மலைகளை உடைத்து உருட்டுவது மழைநீர், இரும்பையே உருக்கும் தீயை அணைப்பது தண்ணீர். வடிவாம்பாளின் கண்களிலிருந்து கண்ணீர்த் துளிகள் உதிர ஆரம்பித்தன வென்றால், பிள்ளைவாளின் கோபம் தணியாமலா போகும்?


"அம்மா பரதேவதே! தயவுசெய்து நீ அழாதே. உன் இஷ்டப்படி செய், பூனையைத் தொட்டால் பாவம் வருமே என்று உன்னுடைய நல்லத்துக்காகச் சொன்னேன்'' என்றார் பிள்ளைவாள்.


வடிவாம்பாள் இந்த நல்ல சந்தர்ப்பத்தை நழுவ விடாமல், ''குழந்தை குட்டி இல்லாமல் எனக்குப் பொழுதே போகவில்லை, பொழுது போக்குக்காக இந்தப் பூனைக் குட்டியை நான் வளர்க்கப் போகிறேன்'' என்று சொல்லி முடித்தாள். 


"உன் இஷ்டப்படி செய். ஆனால் தயவுசெய்து என் பூஜை சாமான்களை மட்டும் தொடாதே" என்றார். 


அன்று முதல் பிள்ளைவாள், பூஜைக்கென்று தனி அறை ஒன்றை ஏற்பாடு செய்து கொண்டு பூஜைக்கான சாமக்கிரியைகளைத் தாமே எடுத்துக்கொள்வது என்று தீர்மானித்தார். வடிவாம்பாளோ வருஷக்கணக்கில் செலவிடப் பாத்திரமில்லாமல் சேகரித்து வந்த தாயன்பைப் பூனைக்குட்டி மேல் கொட்டி வந்தாள். கேட்பானேன். பாலேடு ஊட்டப்பட்டு, பட்டு மெத்தையில் படுத்து வந்ததன் பயனாக உயிருக்கு மன்றாடிய பூனைக்குட்டி உருத்தெரியாமல் வளர்ந்துவிட்டது. அதற்குச் "சில்லி" என்று செல்லப் பெயர் வடிவாம்பாள் சூட்டியிருந்தாள்.


ஒருநாள் பிள்ளைவாள் பூஜை செய்துகொண்டிருந்த பொழுது ''சில்லி'' பூஜை அறையில் பூனைபோல் புகுந்து நைவேத்தியத்துக்கு வைத்திருந்த பாலில் சொல்லாமல் கொள்ளாமல் வாயை வைத்து விட்டது. பிள்ளைவாள் ஜபத்தை முடித்துக் கொண்டு கண்ணைத் திறந்து பார்த்தால் கடவுள் காட்சி அளிக்க வேண்டிய இடத்தில் கரும் பூனையைக் கண்டார். அலறாமல் என்ன செய்வார்?


பிள்ளைவாளின் அலறலைக் கேட்டு "என்ன? என்ன?” என்று வடிவாம்பாள் ஓடிவந்தாள். விஷயத்தை அறிந்த வடிவாம்பாள், “உம், இதற்காகவா இவ்வளவு கூச்சல்? என்ன முழுகிப் போய்விட்டது? வேறு பால் எடுத்து நைவேத்தியம் செய்தால் போகிறது'' என்று பூனையை எடுத்து மார்புடன் அணைத்து முத்தமிட்டவண்ணம் மறைந்தாள் சகதர்மிணி. 

[image: Ezuthalar-Story-02-600]



பிள்ளைவாளுக்கு வந்த கோபத்துக்கு அளவில்லை. திரும்பவும் குளித்துவிட்டு மேலும் ஒருமுறை பூஜையைத் தொடங்கினார். இவருக்கு இருந்த கோபத்தில் இவர் மனம் கடவுள் நாமத்தைப் பூஜிக்க மறுத்துப் பூனையை ஒழித்துக்கட்டும் சதியில் ஈடுபட்டது. ஜெபித்தார், ஜெபித்தார். கடைசியில் ஒரு முடிவுக்கும் வந்தார். இந்தச் சனியனைப் பல மைல்களுக்கப்பால் கொண்டு விட்டு விடுவது என்று தீர்மானித்தார். அதற்கான சந்தர்ப்பத்தையும் எதிர்பார்த்திருந்தார். 


ஒருநாள் பிள்ளைவாளுக்கு, நல்லதொரு, வாய்ப்பு கிடைத்தது. வடிவாம்பாள். திருமணம் ஒன்றுக்கு வெளியூருக்குப் போகும் படி நேர்ந்தது. வடிவாம்பாள் தன் அருமைச் ‘சில்லி’யை எடுத்துச்செல்ல வழியில்லாமல் தோட்டக்கார முனியனிடம் அதற்கான சகல ஏற்பாடுகளையும் செய்துவிட்டுச் சென்றிருந்தாள். மனையாளின் தலை மறைந்ததும் பிள்ளைவாள் முனியனைக் கூப்பிட்டார். 


"பூனையைக் கூடையில் வைத்து இந்த நிமிஷமே தாம்பரத்தில் கொண்டு போய் விட்டுவிட்டு வா" என்று உத்தரவிட்டார்


முனியன் கையைப் பிசைந்து கொண்டே, "அம்மா ஏதாச்சும்......" என்று இழுத்தான்.


“அம்மாவாவது? அடுப்புக் கரியாவது? அம்மா இந்த வீட்டுக்கு அதிகாரியா, நான் அதிகாரியா?" என்று அதட்டினார்.


''அதுக்குச் சொல்லலீங்க, எசமான்! அம்மா வந்ததும் வராததுமாகச் ‘சில்லி’ எங்கே என்று கேட்பாங்களே? அதுக்கு ஏதாச்சும் சாக்கு போக்கு சொல்லணும்னு சொன்னேன்'' என்று கனைத்தான். 


"ஆமாம், ஆமாம்! பார்த்தியா. அதைப் பற்றி நான் யோசிக்கவே இல்லையே?'' என்று ஆழ்ந்த சிந்தனையில் பிள்ளைவாள் முழுகினார். 

“எசமான், நான் ஒரு யோசனை..” என்று மென்று விழுங்கினான் முனியன்.


"சொல்லு. சொல்லு" என்று பரபரப்புடன் கேட்டார் பிள்ளைவாள். 


"அம்மாவைக் காணாமல், ‘சில்லி’ முழுதுக்கும் தேடித்தேடி அலைந்திச்சு. பாவம் ‘சில்லி’, ’மியாவ் மியாவ்’ன்னு வாய்விடாமல் கத்திக்கிட்டே இருந்துக்கிட்டு, அன்ன ஆகாரமே தொடமாட்டேன்னிச்சு. காலையில் பார்த்தால் காணல்லே. அது உங்களைத்தேடிக் கிட்டுத்தான் எங்கேயாச்சும் போயிடுச்சோ என்னமோன்னு சொல்லிப்பிடறேனுங்க. எசமான்'' என்றான், 


பிள்ளைவாளுக்குப் பொங்கி எழுந்த சந்தோஷத்தில் “பலே பேஷ்! பலே பேஷ்!'' என்று, முனியனைத் தோட்டக்காரன் என்பதைக் கூடக் கவனியாமல் தட்டிக் கொடுத்தார்.


சதி நிறைவேறியது. ஆனால் கதை முடியவில்லை. அன்றிரவு பிள்ளைவாள் தூங்கச் சென்றார். ''ஐயோ, பாவி! இப்படியும் செய்யலாமா?" என்று நூற்றுக்கணக்கான பூனைக் கண்கள் தூற்றுவதுபோல் கனவு கண்டார். பூனைகள் கட்டிலைச் சுற்றி அலைவது போல் தோன்றியது. திடுக்கிட்டு எழுத்தார். கண்ணைக் கசக்கிப் பார்த்தார். கண்டது கனவென்று உணர்ந்தார். கனவின் நினைவில் இவர் மூளையில் ஒரு சஞ்சலம் உதயமாயிற்று. ஒருவேளை சில்லி இறந்து விட்டதா? ‘சில்லி'யின் உயிருக்கு உலைவைத்த பாவம் தம்மைச் சுற்றப் போகிறதோ என்ற பயம் அவரைப் பிடித்துக் கொண்டது.


வடிவாம்பாள் வந்ததும் வராததுமாக, ‘சில்லி! சில்லி’ என்று கூப்பிட்ட வண்ணம் வீட்டுக்குள் நுழைந்தாள். தன் அருமைச் ’சில்லி'யைக் காணாமல் ஏக்கமுற்றாள். அன்ன ஆகாரமின்றிக் கிடந்தாள். பிள்ளைவாள் தலைவிதியை நொந்து கொண்டு பூனையைத் தேட முனியனுடன் தாம்பரம் சென்றார். தாம்பரம் முழுவதையும் தேடிப் பார்த்தனர். வழியில் கண்டவர்களைப் பூனையின் அடையாளத்தைச் சொல்லி, ''அந்தப் பூனையைப் பார்த்தீர்களா?" என்று கேட்டும் வந்தனர்.


அதன் விளைவாக 'விபரீதப் பார்வைக்கும், ஏளனச் சிரிப்புக்கும் ஆளானார்களே யொழிய 'சில்லி' கிடைத்தபாடில்லை.


இதற்குள் வடிவாம்பாளின் அருமைச் சில்லி காணாமற் போன செய்தி அண்டை அயலார்க்கு எவ்விதமோ காட்டுத்தீயைப் போல் பரவி விட்டது. அண்டை அயல் வீட்டுப் பெண்மணிகள் 'சில்லி'யின் மாய மறைவைப் பற்றித் துக்கம் விசாரிக்கக் கூட்டம் கூடிவிட்டனர். ஒரு பெண்மணி ஒரு நல்ல யோசனையைக் கொடுத்தாள். வடிவாம்பாளுக்குப் போன உயிர் திரும்பியது. கணவன் பூனையுடன் வந்தால் நல்லது. வராவிட்டாலும் எப்படியும் 'சில்லி' கிடைத்து விடும் என்ற நம்பிக்கையில் குதூகலம் அடைந்து விட்டாள்.


பிள்ளைவாள் தம் மனைவிக்கு என்ன சொல்வது? அவளை எவ்விதம் ஆறுதல் சொல்லிச் சாப்பிடச் செய்வது என்று ஏங்கிய மனத்துடன் வீடு திரும்பினார். அவர் எதிர்பார்த்ததற்கு விரோதமாக முகமலர்ச்சியுடன் மனைவியாள் அவரை எதிர்கொண்டு அழைத்தாள். அவருக்குத் தூக்கி வாரிப்போட்டது. “சில்லி திரும்பிவிட்டதா?'' என்றுகேட்டார். 


“இல்லை, இல்லை. நீங்கள் தேடிப் போனீர்களே, உங்களுக்குக் கிடைக்கவில்லையா?'' என்று வடிவாம்பாள் கேட்டாள்.


“அப்பப்பா, போதும், போதும்! என் உயிரே போய்விட்டது” என்று தம் இரு முட்டிகளின் மேலும் இரு கைகளை வைத்துச் சோபாவில் சாய்ந்தார்.


“பூனையை நீங்கள் தேட வேண்டியதில்லை. தினசரிப் பத்திரிகையில் நம் 'சில்லி'யைக் கொண்டு வந்து நம்மிடம் சேர்ப்பவர்களுக்கு நூறு ரூபாய் இனாம் என்று விளம்பரம் போட்டால் அந்தச் சிரமம் உங்களுக்கு இல்லாமல், யாராவது தேடி அலைந்து நம் பூனையைக் கண்டுபிடித்து விடுவார்கள். நல்ல காலம்! எதிர் வீட்டு ருக்கு இந்த யோசனையைச் சொன்னாள். மகராசி நன்றாக இருக்க வேணும்'' என்று முடித்தாள் வடிவாம்பாள். 


மறுநாள் காலை ‘காணவில்லை' என்ற தலைப்பில், ‘கரும்பூனை காணவில்லை. உயரம் பத்து அங்குலம். உடலில் பல பாகங்களில் வெள்ளை, பழுப்புத் திட்டுகள் காணும். வயது ஆறு மாதம். 'சில்லி' என்று அழைத்தால் தெரிந்து கொள்ளும். கண்டுபிடிப்பவர்களுக்கு ரூபாய் நூறு இனாம்... கீழ்க்கண்ட விலாசத்துக்குத் தெரியப்படுத்துங்கள்... விலாசம்...’ 


பிள்ளைவாள் அன்றிரவு நிம்மதியாகத் தூங்கினார். எட்டு மணிக்குத் திடுக்கிட்டு எழுந்து பல் துலக்கத் தண்ணீர் கேட்க, ''வடிவம், வடிவம்" என்று குரல் கொடுத்தார். பலமுறை குரல் கொடுத்தும் வடிவாம்பாள் வந்தபாடில்லை. வடிவாம்பாளின் குரல் வாசற் பக்கத்தில் கேட்கவே, அங்கு தம் மனைவி என்ன செய்கிறாள் என்று பார்க்கப் போனார். 


பிள்ளைவாள் பங்களாவின் வாசலில் ஒரு பெரும் கூட்டம். கூட்டத்தார் ஒவ்வொருவர் கையிலும் ஒரு பூனை. பிள்ளைவாள் அன்று காலை எழுந்ததும் எழுந்திருக்காததுமாக நூறு ‘சில்லி'களின் முகத்தில் விழிக்கும் பாக்கியம் கிடைத்தது. நூறு ரூபாய் அற்ப சொல்பத் தொகையா? சுற்று வட்டாரத்தில் காணப்பட்ட பூனைக் குட்டிகள் பிள்ளைவாளின் வீட்டுக்குக் கொண்டு வரப்பட்டன. பூனைகளில் ஒன்றாவது வடிவாம்பாளின் அருமைச் ‘சில்லி’யல்ல. இருந்தாலும் வந்த பூனைகளின் ஓலம் உள்ளத்தில் அடங்கியிருந்த தாயன்பைப் பொங்கி வழியச் செய்தது. வடிவாம்பாள் வந்த பூனைகளுக்குத் தாராளமாகப் பால் வழங்கினாள்.


வந்தவர்கள், வழியில் கிடைத்த பூனை அதிர்ஷ்டவசமாக விளம்பரதாரருடையதாக இருந்தால் கொடுத்துவிட்டு, நூறு ரூபாயைப் பெற்றுச் செல்லலாம் என்று வந்தார்களே ஒழிய, கொண்டுவந்த பூனையைத் திரும்ப எடுத்துச் செல்லும் எண்ணத்துடன் வரவில்லை.


வந்ததும் வராததுமாக வடிவாம்பாள் பூனைகளுக்குப் ‘பால்’ வார்க்கவே, வந்த பூனைகளும் வடிவாம்பாளை விட்டுப் போவதற்கு மறுத்தன. பிள்ளைவாள் ஒரு 'சில்லி’யை ஒழித்துக் கட்டினார். ஆனால் அந்தப் பாழும் பூனை ஆயிரம் ஆயிரம் 'சில்லி'களைத் தனக்குப் பதிலாக அனுப்பி வைக்கும் என்று அவர் சிறிதும் எதிர்பார்க்கவில்லை!


***


***

ஆயுளில் ஒரு முறையாவது காசிக்குப் போய்க் கங்கையில் ஸ்நானம்செய்து விசுவநாதரைத் தரிசிப்பதில் நமக்கெல்லாம் எவ்வளவோ மகிழ்ச்சி ஏற்படுகிறது. 1908-ல் என் பெற்றோர் ஒருமுறை காசியாத்திரைக்குப் புறப்பட்டார்கள். நானும் அவர்களோடு சென்றேன். வைதிக முறைப்படி புரோகிதர்களை அழைத்து யாத்திரா தானமெல்லாம் செய்துவிட்டுக் கிளம்பினோம்.


இடையிலே புண்ணிய நதியாகிய கிருஷ்ணாநதியில் நீராட வேண்டுமென்ற எண்ணம் எழுந்தது. பெஜவாடாவில் இறங்கினோம். அங்கே ஒரு சத்திரம். அதில் ஒரு பெரிய முற்றம். அதன் நடுவில் ஒரு கிணறும், சுற்றி நாற்புறமும் தாழ்வாரங்களும், பிரயாணிகள் தங்குவதற்கான அறைகளும் இருந்தன.


தெலுங்குப் பிராமணர் ஒருவர் நீராட வந்தார். கிணற்றடியில் நின்று அவர் ஸ்நானம் செய்தது நிரம்ப வேடிக்கையாய் இருந்தது. ஒரு சிறு செம்பினால் நாலு செம்பு தண்ணீரைக் கிணற்றிலிருந்து இழுத்தார். இரண்டு செம்பு நீரில் தம் இடுப்பிலிருந்த அழுக்கு வேஷ்டியை நனைத்துக் கொண்டார். மற்ற இரண்டு செம்பு நீரைத் தலையில் கொட்டிக் கொண்டார். அவ்வளவுதான்: ஸ்நானம் முடிந்தது. ஒரு மடிசஞ்சியிலிருந்து தண்ணீரே கண்டறியாத அழுக்குப் படிந்த பட்டு மடி ஒன்றை எடுத்துக் கட்டிக்கொண்டார். ஏதோ மந்திரத்தைச் சொல்லி முணுமுணுத்துக்கொண்டே போய்விட்டார். சமீபத்திலிருந்த அழகான கிருஷ்ணாநதியில் அமிழ்ந்து நீராடித் துணிகளைச் சுத்தமாய்த் துவைத்துச் சுசியாக இருக்க வேண்டுமென்ற எண்ணம், பாவம், உள்ளூர் வாசிகளுக்கு இருப்பதில்லை. ஆனால் நாங்கள் ஆனந்தமாய்க் கிருஷ்ணா நதியில் நீராடி, பின் அந்த ஊரைச் சுற்றிப்பார்த்து விட்டு மறுநாள் ராஜமகேந்திரபுரம் சென்றோம்.


அங்கே கோதாவரிக் கரையில் ஓரிடத்தில் கூழாங்கற்கள் சிறியதும் பெரியதுமாக ஏராளமாய்க் குவிந்து கிடக்கின்றன. இது காரணமாகத்தான் போலும் அந்த இடத்துக்கு கோடி லிங்கத்துறை என்று பெயர். அந்தத் துறையிலே நாங்கள் ஸ்நானம் செய்தோம். பிறகு கல்கத்தா சென்று அங்கே ஒரு வாரம் தங்கி அங்குள்ள ஜைனர் கோயில், மல்லிக் அரண்மனை முதலிய காட்சிகளையெல்லாம் பார்த்தோம். ஒருநாள் இரவிலே அங்கிருந்து மீண்டும் கிளம்பி மறுநாள் பகல் பன்னிரண்டு மணிக்குக் காசி க்ஷேத்திரத்தை அடைந்து அங்குள்ள ஹனுமான் மடத்தில் தங்கினோம்.


காசிக்கு வாரணாசி என்றும் பெயர். வாரணை, அசி என்ற இரண்டு உபநதிகள் அங்கு வந்து கங்கையில் சேருவதால் காசிக்கு இந்தப் பெயர் வந்தது. கங்கையிலே ஸ்நானம் செய்வதற்குரிய படித்துறைக்குக் கட்டம் என்ற பெயர் வழங்கும். காசியிலே அனேக கட்டங்கள் உள்ளன. ஒவ்வொரு கட்டத்திலும் சிறிய கோயில்கள் உள்ளன. இவற்றுள் முக்கியமானவை விசுவேசுவர கட்டமும், விசுவநாதர் கோயிலும்.


தென்னிந்தியாவிலே மனத்தைக் கவரும் அழகான பெரிய கோபுரங்களுடன் கூடிய கோயில்களைவிட, புகழ்பெற்ற அந்தக் காசிக் கோயில் எவ்வளவோ சிறப்பாய் இருக்கும் என்று நாங்கள் நினைத்திருந்தோம். ஆனால் அதன் சிறிய கோபுரத்தையும் வீடுபோலிருந்த அந்தக் கோயிலையும் பார்த்தபோது எங்களுக்கு மிகுந்த ஏமாற்றமுண்டாயிற்று. உள்ளே நான்கு தாழ்வாரம். பின்புறத்தில் கர்ப்பகிரகம் அமைந்திருந்தது. அதில் ஐந்து ஆறு அடி சதுரமும் ஒன்றிரண்டடி ஆழமுமுள்ள ஒரு சிறு தொட்டி முற்றம் இருந்தது. இதன் நடுவில் சிறியதொரு சிவலிங்கம். இதுவே விசுவநாதர் உருவம். தாழ்வாரத்தில் ஒரு பக்கமாக விசாலாக்ஷி அம்மையின் திருவுருவம் இருந்தது.


பக்தர்களும் யாத்திரையாக வந்தோரும் கங்கையில் நீராடி விட்டுச் செம்பில் ஜலமெடுத்து வந்து அதை அவர்களே லிங்கத்திற்கு அபிஷேகம்செய்து சில மலர்களால் அருச்சித்துக் கற்பூர ஆரத்தி எடுக்கிறார்கள். பிறகு தங்களுக்கு ஏதோ இஷ்டமான காணிக்கையை அந்த முற்றத்தில் போட்டுவிட்டு விசுவநாதரை வலம்செய்து திரும்புகிறார்கள். பகல் பன்னிரண்டு மணிக்குள் முற்றமானது அபிஷேக நீரினால் நிறைந்து சிவலிங்கம்கூடத் தெரியாமல் மூடி விடும். அங்கே அருகில் உட்கார்ந்திருக்கும் அர்ச்சகர்கள் அப்போது கோயில் கதவை மூடிவிட்டு முற்றத்து நீரை வடியச்செய்து அதிலுள்ள காணிக்கைப் பணத்தைச் சேர்த்து எடுத்துக் கொள்கிறார்கள். இந்த அர்ச்சகர்களுக்குப் பண்டாக்கள் என்ற பெயர் வழங்குகிறது.

 நாங்கள் போன சமயம், கங்கையில் வெள்ளம் அதிகமாக இல்லை. அரை ஆறுதான் நீர் ஓடிக்கொண்டிருந்தது. ஆனால் அங்கு நடந்த சில விஷயங்கள் மனத்துக்கு மிக்க அருவருப்பாயிருந்தன. விசுவேசுவர கட்டத்தில் படித்துறைக்குப் பக்கத்தில் உயர்ந்த அகன்ற மேடையில் பிணங்களை எரிக்கிறார்கள். முக்கால் பாகம் எரிந்தவுடனேயே அவற்றையெல்லாம் அப்படியே கங்கையில் தள்ளிவிட்டு அடுத்த பிணத்தை எரிப்பதற்குச் சிதை தயாராக்குகிறார்கள்! சில சமயம் இரண்டு பிணங்கள்கூட அடுத்தடுத்து இரண்டு சிதையில் எரிந்து கொண்டிருக்கின்றன. இந்த இடத்திலும் அனுமந்த கட்டம் என்ற கட்டத்திலும் பிணங்களை எரிப்பது மிகப் புண்ணியமென்று மக்கள் கருதுகிறார்கள். இறந்துபோன இளங்குழந்தைகளைத் துணியில் மூடிப் படகில் நடு ஆற்றுக்குக் கொண்டுபோய் நீரில் போட்டு விடுகிறார்கள். கரையில் எத்தனையோ நாவிதர்கள் குப்பைகளையெல்லாம் நதியில் போடுகிறார்கள். இறந்து போன நாய், எலி எல்லாம் நதியில்தான். ஊரிலுள்ள சாக்கடைகளெல்லாம் ஆங்காங்கு நதியில் வந்து சேருகின்றன. புனிதமான கங்காதேவி இவற்றையெல்லாம் ஏற்றுக்கொண்டும் தன் புனிதத் தன்மை கெடாமலிருக்கிறாள். லக்ஷக்கணக்கான யாத்திரிகர்களுக்கிடையில் காலரா முதலிய வியாதிகள் அதிகமாய்ப் பரவாமற் செய்கிறாள். இதற்குக் காரணம், கங்கா ஜலத்தில் நோய்க் கிருமிகளைக் கொல்லக்கூடிய ஒருவிதக் கிருமிகள் இருப்பதுதான் என்று ஜலத்தைப் பரிசோதித்துப் பார்த்த டாக்டர்கள் சொல்கிறார்கள்.


அந்தக் காலத்தில் கங்காதேவியிடம் ஒரு பெரிய மகத்துவம் இருந்ததாகப் பேதை ஜனங்கள் நம்பினார்கள். அதாவது, புண்ணியம் செய்துள்ள சுமங்கலிகளைக் கங்காதேவி தனக்குள் ஐக்கியம் செய்துகொண்டு, அவர்களைச் சுவர்க்கத்துக்கே நேரில் அழைத்துச் செல்கிறாளாம்! நல்ல ஆபரணங்களணிந்து கொண்டு கங்கையில் ஸ்நானஞ்செய்ய இறங்கின அனேகப் பெண்மணிகள் மாயமாய் மறைந்தனர். இவ்விதம் அருமையான மனைவிகளையும் பெண்களையும் இழந்தோர் அனேகர். இந்த மாயத்தின் மர்மம் விளங்காமல், மேற்படி கதையை நம்பிக்கொண்டு ஒன்றும் செய்ய இல்லாதவர்களாய் ஊர் திரும்பினர்.

பிறகு ஒரு சமயம் ஹிந்து சமஸ்தானத்தின் அரசர் ஒருவர் அங்கே சென்றிருந்தபோது, இக்கதையை நம்பாமல், அதன் உண்மையைக் கண்டுபிடிக்கத் தீர்மானித்தார். பல ஆட்களை ஸ்நானக் கட்டங்களிலிருந்து கவனிக்கும்படி செய்து, வெகுநாளாக நடந்து வந்த சூதைக் கண்டுபிடித்தார். திருட்டுக் கூட்டத்தார் சிலர் நீரில் நன்றாய் நீந்தவும், ஜலத்துக்குள்ளேயே சிறிது நேரம் மூச்சையடக்கிக்கொண்டு இருக்கவும் பழக்கஞ் செய்துகொண்டு, பிரவாக காலத்தில் நிரம்ப ஆபரணங்களுடன் பெண்கள் ஸ்நானஞ் செய்யுமிடத்தில் மறைந்திருந்து ஜலத்துக்குள்ளேயே நீந்தி வந்து இரண்டிரண்டு துறைகளுக்கிடையிலுள்ள நீண்ட சுவர்களின் பக்கமாக இழுத்துச் சென்று தனியான இடத்திலோ அல்லது ஜலத்துக்குள்ளேயோ அமிழ்த்தி, நகைகளைக் கழற்றிக்கொண்டு பிணத்தை நடு வெள்ளத்தில் விட்டுவிடுவார்கள். இந்தச் சூதைக் கண்டுபிடித்து விளம்பரப்படுத்திய பிறகு, ஜனங்கள் ஜாக்கிரதையாயிருக்க ஆரம்பித்தனர்.


இரண்டாம் முறை நாங்கள் காசிக்குச் சென்றபோது எங்களுக்கே இந்தச் சூது நேரில் தெரியவந்தது. ஒருநாள் நாங்கள் ஜலத்தில் அமிழ்ந்து ஸ்நானம் செய்து கொண்டிருந்த போது, என் தங்கை படியில் நின்றுகொண்டு வெள்ளத்தின் அழகைப் பார்த்துக் கொண்டிருந்தாள். அப்போது பக்கத்துத் துறையிலிருந்து நீந்திக்கொண்டு வந்தவனொருவன் நீரினுள் முழுகி மேலே வராமலிருந்ததைக் கவனித்து, எங்களை உரக்கக் கூவி, உடனே கரையேறச் சொன்னாள். நாங்கள் பயந்துகொண்டு கரையேறியபின், அந்த மனிதன் சற்றுத் தூரம் சென்று, தலையை மேலே தூக்கி எங்களை ஒருமுறை பார்த்துவிட்டு நடுச்சுவரைத் தாண்டி அடுத்த படித்துறையில் மறைந்துவிட்டான்!


கங்கைக்கரையை யடுத்துள்ள தெருக்களெல்லாம் மிகக் குறுகலானவை. பல தெருக்களில் படித்துறைக்குப் போகும் வழியில் சிமெண்டுக் கற்கள் போட்டிருக்கிறார்கள். நதியில் ஸ்நானஞ் செய்து ஈரத்துடன் ஜனங்கள் நடப்பதால், அந்தத் தெருக்களில் சேறும் களியும் கலந்த ஜலத்தின் மேல்தான் நடக்கவேண்டும். ஆரம்பத்தில் எனக்கு அது சற்று அருவருப்பாயிருந்தது. ஆனால், அப்படி நடந்ததில் நாலைந்து நாட்களுக்குப் பிறகு என் உள்ளங்கால்களிலிருந்த வெடிப்புக்களெல்லாம் மறைந்துபோய், கால் மிருதுவாக ஆகிவிட்டது. கங்கையில் கலந்துவரும் நுண்ணிய களிக்கு இந்தச் சக்தியிருந்ததைக் கண்டு வியந்தோம்.


பிற்காலத்தில் பிரான்சு தேசத்துக் களிமண் ஸ்நானத்தைப் பற்றிப் படித்தபோது கங்கை மண்ணின் நன்மை ஞாபகத்துக்கு வந்தது. நம் பெரியோர் காலத்தில் கை, கால்களை மண்ணினால் சுத்தஞ் செய்துகொள்வதைப்பற்றிக் கேட்டிருக்கிறேன். ஆனால் அந்த மண்ணும் சுத்தமாயிருக்க வேண்டுமென்பதை உணரவேண்டும். சில வியாதிகளுக்கு உபயோகப்படுத்தும் ‘அன்டிபிளாஜிஸ்டன்' என்பது, ஒருவித வெள்ளைக் களிதான். உடம்புப் பொடியுடன் சுத்தமான வெள்ளைக் களிமண்ணையுஞ் சேர்த்து உபயோகித்தால் தோல் மிருதுவாகும். காசி, பிரயாகை முதலான இடங்களில் கங்கையில் ஸ்நானம் செய்யவரும் அந்நாட்டுப் பெண்கள் பலர் சிறு சிறு சட்டிகளில் விற்கும் கெட்டியான தயிரைத் தலையில் தேய்த்துக் கொண்டு கடலைமா அல்லது களிமண்ணை நீரில் கரைத்துத் தேய்த்து முழுகுகிறார்கள்.

காசியில் ஒருவாரந் தங்கி, ஹிந்துக் கல்லூரி முதலான பல இடங்களையும் பார்த்துவிட்டுப் பிறகு பிரயாகைக்குச் சென்று அங்குள்ள சிவமடத்தில் தங்கினோம்.


தென்னிந்தியாவிலிருந்து வரும் யாத்திரிகர்களின் உதவிக்காகத் தென்னிந்தியப் பிராமண வைதிகர்கள் அனேகர் காசி, பிரயாகை, கயை, ஹரித்துவாரம் முதலிய இடங்களிலிருக்கிறார்கள். அந்தத் தேசத்துப் பண்டாக்கள் அனேகரும் வைதிக விஷயங்களைக் கவனிக்கின்றனர். அவ்விடத்துப் பாஷை தெரியாத நம்மவர்களுக்கு, நம் நாட்டு வைதிகர்கள் மிக்க உதவியாயிருக்கின்றனர்.


அலகாபாத்துத்தான் பிரயாகை; திரிவேணி என்ற பெயரும் இதற்கு உண்டு. கங்கை யமுனை என்ற இரண்டு நதிகள் இங்கே கூடுகின்றன. அந்தர்வாஹினியான சரசுவதி நதியும் கங்கை யமுனையுடன் இங்கே கலப்பதாக ஐதிகம். ஆகவே இந்த மூன்று நதிகளும் சேருமிடம் திரிவேணி எனப்படும். கங்கை நீர் சற்று வெளுப்பாயும், யமுனை நீர் கறுப்பாயு மிருக்கிறது. ஆற்றின் நடுவில் இவை கூடுமிடத்துக்குப் படகுகளில் சென்று ஸ்நானம் செய்வதுமுண்டு.

ஆடவர் க்ஷவரம் செய்துகொண்டு சங்கல்பம் செய்துவிட்டு, ஸ்நானம் செய்கிறார்கள். சுமங்கலிகள் அந்த க்ஷேத்திரத்தில் 'வேணிதானம் செய்வது (அதாவது கூந்தலைத் தானம் செய்வது) மிகவும் புண்ணியமாம். கங்கைக் கரையில் மனைவியின் தலைமயிரைப் பின்னி மேளதாளத்துடன் அந்தப் பின்னலிலிருந்து இரண்டு மூன்று அங்குலம் கத்தரித்து அதைத் தட்சிணையுடன் ஒரு பிராமணனுக்குக் கொடுக்க வேண்டும். குறைந்த தட்சிணை பதினைந்து ரூபாய். பக்தியும் நம்பிக்கையும் பூர்ணமாயுள்ள சில சுமங்கலிகள் திருப்பதி மொட்டைபோல வேணி முழுவதையுமே களைந்து மிகுந்த தட்சிணையுடன் தானஞ் செய்கிறார்கள்.


என் தகப்பனாருக்கு இதில் நம்பிக்கையே யில்லையாதலால், என் தாயார் வேணிதானம் செய்யவேண்டியதில்லை யென்று தீர்மானித்து விட்டார். இந்தத் தீர்மானத்தைத் தெரிந்து கொண்ட சிவமடத்து வைதிகர், தம் வரும்படி குறைந்து போகும் என்ற வருத்தத்தினால், வேணிதானம் செய்யாமற் போனால் மிகுந்த பாவம் சம்பவிக்கும் என்றும், பலவித கஷ்டங்கள் உண்டாகும் என்றும் சொல்லி, என் தாயார் மனத்தைச் சஞ்சலத்துக்குள்ளாக்கினார். அங்கு வந்த ஒரு குடும்பத்தினர், வேணிதானஞ் செய்யாமல் கயைக்குப் போனவுடனே, ஒரு குழந்தை இறந்து போய், குடும்பத் தலைவருக்கும் தேக அசௌக்கியம் ஏற்பட்டதாம்! உடனே அவர்கள் பயந்துகொண்டு, திரும்பிப் பிரயாகைக்கு வந்து, வேணிதானம் செய்துவிட்டுப் போனார்களாம்.


மற்றொரு குடும்பத்தினர், வேணிதானஞ் செய்யாமலும் அதைப்பற்றி ஏளனமாகப் பேசிவிட்டும் போனார்களாம். கோதாவரி ஸ்டேஷனுக்குப் போவதற்குள், குடும்பத் தலைவர் திடீரென்று மாரடைப்பினால் இறந்து போனாராம்! அதற்கு முன்பே ரயிலில் தூங்கிக்கொண்டிருந்த அவர் மனைவியின் கனவில் கோதாவரி தேவி பிரசன்னமாகி, என் தங்கையாகிய கங்கா தேவிக்கு உன் வேணியைக் கொஞ்சமும் கொடுக்காமல் வந்தாய். ஆதலால் அதை முழுவதும் நான் வாங்கிக்கொள்ளப் போகிறேன்” என்று சொன்னாளாம்! அந்த அம்மாள், பாவம், கோதாவரியிலிறங்கி, இறந்துபோன கணவனுக்கு வேண்டிய அபரக்கிரியைகளைச் செய்துவிட்டுப் பதினொராம் நாள் தன் கூந்தல் முழுவதையும் களைந்துவிட்டு வெள்ளைப் புடவையுடுத்தி ஊர்போய்ச் சேர்ந்தாளாம். இதைப்போன்ற இன்னும் சில பயங்கரமான உதாரணங்கள்.


"நீங்கள் பெரிய சுமங்கலியா யிருக்கிறீர்கள். உங்கள் கணவரோ பிடிவாதமான நாஸ்திகராயிருக்கிறார். உங்களுக்கு வேண்டி மூன்று ரூபாய் தட்சிணை மாத்திரம் வாங்கிக்கொள்கிறேன் நீங்கள் வேணிதானம் செய்துவிட்டுத்தான் போக வேண்டும்” என்று அவ்வைதிகர் சொன்னார். என் தாயாருக்கும், முதலில் அவ்வுதாரணக் கதைகளையெல்லாம் கேட்டுச் சற்றுச் சபலம் உண்டானாலும், பிறகு கடவுள் பக்திக்கும் வேணி கொடுப்பதற்கும் சம்பந்தமில்லை, இதெல்லாம் பணம் பறிப்பதற்கான வழி என்று மனத்தைச் சமாதானம் செய்துகொண்டார்.


ஸ்நான கட்டத்தில் விற்கும் புஷ்பம் பால் இவற்றை வாங்கி கங்கா மாஜிக்கு அபிஷேக அர்ச்சனை செய்து படகில் சென்று திரிவேணி சங்கமத்தில் ஸ்நானம் செய்தோம். கங்கைக் கரையில் ஓரிடத்தில் நிலப் பரப்புக்குக் கீழ் ஒரு நீண்ட பெரிய நிலவறை. அங்கு அந்த க்ஷேத்திர சம்பந்தமான புத்தகங்கள், படங்கள் முதலிய வியாபாரம். ஒரு பெரிய மரத்தின் அடிமரம் காய்ந்திருந்தது. அதன் மேற்பாகந்தான் கயையிலுள்ள கிளைகளும் இலைகளும் கூடிய வட விருக்ஷமாம். (அதன் வேர் எங்கோ இருப்பதாகச் சொன்னார்கள், ஞாபகமில்லை.) அந்த அடிமரத்தின் எதிரில் துணியை விரித்து இருவர் அதன் பக்கத்தில் உட்கார்ந்து காசுபோடச் சொல்லிக் கேட்கின்றனர். இப்படிக் காசு சம்பாதிப்பதற்கு வேண்டிப் பற்பல ஏற்பாடுகள். வெளியில் வந்து பழைய காலத்துக் கோட்டை ஒன்றைப் பார்த்தோம். நாலைந்து நாள் அங்கிருந்துவிட்டுப் பிறகு கயைக்குப் போனோம்.


கயையில் செல்வவந்தரான ஒரு கயாவாசிக்குக் கடிதம் எழுதியிருந்தோம். அவர் ஸ்டேஷனுக்கு அனுப்பியிருந்த ஒரு வைதிகருடன், நம்மூர் ஜட்கா குதிரைகளைப் போன்ற பலவீனமான இரண்டு குதிரைகள் கட்டிய கோச்சு வண்டி யொன்றில் ஏறிக்கொண்டு, எங்களுக்காக ஒழித்து வைத்திருந்த ஒரு வீட்டில் போய்த் தங்கினோம். அந்த ஊருக்குப் போகும் யாத்திரிகர்கள் பதினைந்து இரவு அல்லது ஒன்பது இரவு அல்லது மூன்று இரவாவது தங்கி, கோயிலிலுள்ள விஷ்ணு பாதம், நதிக்கரை, வட விருக்ஷம் இந்த மூன்று இடங்களிலும் பிதிர்க்களுக்குத் தர்ப்பணம், சிரார்த்தம் செய்து பிண்டம் போடவேண்டும். எங்களுக்கு அவகாசமில்லாமையால் ஒரே இரவுதான் அங்கு தங்க முடிந்தது. முதல் நாள் பிற்பகல் அங்குப்போய் மறுநாள் இரவு புறப்பட்டுவிட்டோம்.


அந்த ஊர்த் தெருக்களும் காசியைப்போலக் குறுகலானவை. அசுத்தமோ சொல்லமுடியாது. நாங்கள் அங்கே போன மறுநாள், தென்தேசத்து அம்மாள் ஒருத்தியைச் சிராத்த சமையல் செய்ய ஏற்படுத்திவிட்டு, நாங்கள் ஆற்றுக்குச் சென்று ஸ்நானம் செய்து, கோயிலில் விஷ்ணு பாத தரிசனம் செய்துகொண்டு வடவிருக்ஷம் பார்க்கப் போனோம்.


விருக்ஷத்தைச்சுற்றி உயர்ந்த சதுரமான பெரிய மேடை. விருக்ஷத்தின் நிழலில் சுமார் முப்பது நாற்பது பேர் உட்கார்ந்து எதிரில் வாழை இலையில் வடித்த அன்னமும் எள்ளும் வைத்துக்கொண்டு, மூதாதைகளுக்குப் பிண்டம் வைத்துக் கொண்டிருந்தார்கள். இரண்டு மூன்று பேருக்கு ஒரு வைதிகராக எதிரில் உட்கார்ந்து, மந்திரம் சொல்லி வைக்கிறார். "உம், இன்னும் யார் யாருக்குப் பிண்டம், ஞாபகப்படுத்திக் கொள்ளுங்கள்" என்றார் வைதிகர். பெற்றோர், கூடப்பிறந்தவர்கள், வயிற்றிற் பிறந்தவர்கள், இன்னும் கிட்டின பந்துக்கள், யார் யார் இறந்து போனவர்களோ அவர்கள் பெயரை ஒவ்வொன்றாகச் சொல்லி ஒவ்வொரு பிண்டமாக எடுத்து வைத்து எள்ளும் தண்ணீரும் அதன்மேல் போடுகிறார்கள். இந்த வைதிகர் யாவரும் தென் இந்தியப் பிராமணர்களே.


அந்த ஊரில், சிதம்பரம் தீக்ஷிதர்களைப்போல நூற்றுக்கணக்கான கயாவாசிகள் இருக்கிறார்கள். பரம்பரையாக இவர்களுக்கு வைதிகத் தொழில்தான். இவர்கள் பிரம்ம புத்திரர்களாம். இவர்களுக்கு இந்த ஒரே ஜன்மந்தானாம். பிரம்மாவே இவர்களைக் கயாவில் வந்து அவதரிக்கச்செய்து அங்கு வரும் யாத்திரிகர்களது பாவத்தைப் போக்கி. ‘சுபஸ்வீகரணம்’ சொல்லி முத்தியளிப்பதற்காக ஏற்படுத்தி யிருக்கிறாராம். இவர்களே நேரில் வந்து வைதிகக் காரியங்களைச் செய்துவைப்பது கிடையாது. சிராத்த ஓம அக்கினிக்கு எதிரில் வந்து உட்கார்ந்தால், தென்னாட்டு வைதிகர் ஒருவர்தான் மந்திரம் சொல்கிறார். கயாவாசிகள் பிராமணார்த்த போஜனம் செய்கிறார்கள். பிறகு வட விருக்ஷத்தின் கீழ் யாத்திரிகர்களுக்குச் சுபஸ்வீகரணம் சொல்லி ஆசீர்வதிக்கிறார்கள். பெருந் தொகையாக தட்சிணை வாங்கிக்கொண்டு, தங்களிடம் வேலை செய்யும் தென் தேச வைதிகர்களுக்குச் சம்பளம் கொடுக்கிறார்கள்.

.

நாங்கள் வடவிருக்ஷம் பார்க்கப் போனபோது, அந்த ஊரில் பதினைந்து நாளிருந்து செய்யவேண்டிய கர்மங்கள் யாவும் முறையாகச் செய்து முடித்த தென்தேசத்து வயோதிக அந்தணர் ஒருவர் அங்கே காத்திருந்தார். சுமார் பதினெட்டு வயதுள்ள ஒரு கயாவாசிச் சிறுவன், பட்டுச் சரிகையாலான நிஜார், நீண்ட சட்டை, தலையணி, கழுத்து ஆபரணங்களுடன் ஒரு பல்லக்கில் வந்திறங்கிக் கம்பீரமாக இந்த அந்தணருக்கெதிரில் வந்து நின்றான். இவர்களுக்கிடையில் மொழிபெயர்த்துச் சொன்ன தென்னாட்டு வைதிகர் ஒருவர், சுபஸ்வீகரணம் சொல்வதற்கு இருபத்தைந்து ரூபாய் கொடுக்க வேண்டுமென்று சொன்னார். (இந்தத் தொகை அவரவர்களுக்குள்ள சொத்தின் மேல்தான் கணக்கிடப்படுகிறது.) அந்த ஏழை அந்தணர், பாவம், தம்மால் அத்தனை கொடுக்க இயலாதென்றும், கொண்டுவந்த பணம் ரூ.5 யாவும் செலவாகிவிட்டதென்றும், திரும்பி ஊர் போய்ச் சேர்வதற்கே பணம் போதாதென்றும் மன்றாடினார். கடைசியில் பேரம் பேசி, பதினைந்து ரூபாய் கொடுப்பதாக முடிவாயிற்று. அதுவரைக்கும் அலட்சியமாய் எங்கேயோ பார்த்துக் கொண்டிருந்த கயாவாசி, பேரம் முடிந்தவுடன் புன்சிரிப்போடு அந்த ஏழை அந்தணரைக் கடாட்சித்து, வாடிப்போன ஒரு மாலையை அவர் கழுத்தில் போட்டு, முதுகில் தட்டிக் கொடுத்து, ‘உன் பிதிர்க்கள் யாவரும் கரையேறி விட்டார்கள்’ என்று சுபஸ்வீகரணம் சொல்லிவிட்டுப் பிறகு பல்லக்கிலேறிப் போய்விட்டான். அந்தணரும் சந்தோஷமாய் வைதிகர் சொற்படி வட விருக்ஷத்தின் கீழிருந்து கொண்டு ஓர் இலை, ஒரு காய், ஒரு பழம் இவற்றை விட்டுவிடுவதாய்ச் சபதம் செய்துவிட்டுப் போனார்.


பத்து மணிக்கு வீடு திரும்பினோம். சிரார்த்த சமையல் தயாராயிருந்தது. வைதிகப் பிராமணர் உதவியுடன் என் தகப்பனார் சிராத்தம் செய்து முடித்து, கோயிலில் விஷ்ணு பாதத்தில் பிண்டம் வைத்துவிட்டு வந்தார். ஆல விருக்ஷத்தின் கீழ் பார்த்த அதே கயாவாசிப் பையன் சிரார்த்தச் சாப்பாட்டுக்கு வந்தான். இலையில் சிறிதளவு அன்னம், அதன்மேல் நிறைய நெய், பருப்பு இவற்றைக் கலந்து மிகக் குறைவாகவே சாப்பிட்டு, மற்றக் கறி வகைகளையெல்லாம் சிறிது ருசி பார்த்துவிட்டு, எழுந்து தாம்பூலம் வாங்கிக்கொண்டு போய்விட்டான். விசாரித்ததில், இவன் இன்னும் நாலைந்து இடங்களில் சிரார்த்த சாப்பாடு உண்ண வேண்டுமென்றும், ஒவ்வோர் இடத்திலும் இந்தமாதிரிச் சிறிதளவே சாப்பிடுவதுதான் வழக்கமென்றும் தெரிந்தது. இவன் தகப்பனார் வைதிகத்திலேயே சம்பாதித்த லட்சப் பிரபு. அவர்தான் எங்களுக்கு இடவசதியெல்லாம் செய்திருந்தவர்!


அன்று நாங்கள் சாப்பாடாகி இளைப்பாறிக் கொண்டிருந்த போது, அவர் என் தகப்பனாரைத் தம்மிடம் வரும்படி ஆளனுப்பினார். என் தகப்பனார் அவர் வீட்டுக்குப் போனவுடன் சிறிது நேரம் பேசிக் கொண்டிருந்து விட்டுத் தாமாகவே என் தகப்பனாருக்கு சுபஸ்வீகரணம் சொல்லி ஒரு வெள்ளி விஷ்ணு பாதமும், சிறிதளவு அட்சதையும் கொடுத்தனுப்பினார். எங்களைச் சேர்ந்தவர்கள் யார் வந்தாலும் அவருடைய விலாசத்துக்கு அனுப்பும்படி கேட்டுக்கொண்டு, தகப்பனார் விலாசத்தையும் வாங்கி வைத்துக் கொண்டார். என் தாயார் அந்த அட்சதை அரிசியை வாங்கி, ஜாக்கிரதையாக வைத்துக்கொண்டிருந்து, பட்டணம் திரும்பினதும் வீட்டிலிருந்த அரிசியுடன் அதைச் சேர்த்துவிட்டார். அரிசிக் கஷ்டமின்றி அட்சயமாயிருக்குமென்பது நம்பிக்கை!


அன்றிரவு ரயிலுக்குப் போவதற்கு அந்த கயாவாசி தம் வண்டியில் எங்களை ஸ்டேஷனுக்கனுப்பினார். அந்தப் பக்கத்து ஸ்டேஷன்களில் டிக்கட்டு விற்கும் கிளார்க்குகளோ மகா மோசம். மூன்று டிக்கட்டு வேண்டுமென்று கேட்டோம். அரைமணி நேரம் கணக்குப் பார்த்து விட்டுக் கடைசியில் மூன்று அரை டிக்கட்டுக்கள் கொடுத்துச் சில்லரையும் கொடுத்தான். 


அதுவரைக்கும் பொறுமையுடன் காத்துக்கொண்டிருந்த எங்களுக்கு எப்படியிருக்கும்? சிரிப்பு ஒரு பக்கம். ரயில் தவறிவிடப் போகிறதே என்னும் அவசரம் ஒரு பக்கம். பிறகு நாங்கள் முழு டிக்கட்டு என்பதை அந்த முழு முட்டாளுக்கு எடுத்துச் சொல்லி டிக்கட்டுக்குள்ள தொகையையும் கணக்கிட்டுக் கொடுத்துவிட்டு, டிக்கட்டைப் பெற்று வந்துசேர்ந்தோம்.


நன்றி: குமரிமலர்


***

நகரத்தில் பிறந்தவர்கள், உயர்கல்வி கற்றவர்களின் குடும்பத்தில் பிறந்தவர்கள்தான் சாதிக்க வேண்டும் என்பதில்லை. ஆர்வமும், விடாமுயற்சியும், கடும் உழைப்பும், மாறாத் தன்னம்பிக்கையும் இருந்தால் குக்கிராமத்தில் பிறந்தவர்களும் சாதிக்கலாம், உலகளாவிய சாதனைகளை நிகழ்த்தலாம் என்பதற்கு எடுத்துக்காட்டு, ஏ. வேலுமணியின் வாழ்க்கை. ‘வேலுமணி’ என்று சொன்னால் பலருக்கும் தெரியாதுதான். ஆனால், ‘தைரோகேர் வேலுமணி’ என்று சொன்னால் உடன், ‘ஓ. அவரா? தெரியுமே!’ என்பார்கள். குக்கிராமத்தில் பிறந்து, மிகமிக வறுமையான சூழலில் வளர்ந்து, இந்தியாவில் மிகப்பெரிய சாதனைகளை நிகழ்த்தியவர் வேலுமணி என்னும் ஆரோக்கியசாமி வேலுமணி. அவர் சாதனை வாழ்க்கை நம் அனைவருக்குமே ஒரு பாடம். அந்தப் பாடத்தின் சில பக்கங்களைப் புரட்டிப் பார்ப்போமா?


பிறப்பு

ஆரோக்கியசாமி வேலுமணி என்னும் டாக்டர் ஏ. வேலுமணி, ஏப்ரல் 12, 1959 அன்று, கோயம்புத்தூர் அருகே உள்ள அப்பநாயக்கன்பட்டி புதூரில் ஏழைக் குடும்பம் ஒன்றில் பிறந்தார். சகோதரர்கள், சகோதரிகள் எனப் பெரிய குடும்பம். தந்தை நிலமற்ற விவசாயி. தாய் இல்லத்தரசி. எருமைகளை வளர்த்து, பால் விற்று வரும் வருமானத்தில் குடும்பம் நடந்தது. 


கல்வி


வேலுமணி, அப்பநாயக்கன்பட்டி புதூரில் உள்ள ஸ்ரீ வெங்கடேஸ்வரா உயர்நிலைப் பள்ளியில் படித்தார். நன்கு படிக்கும் மாணவராகத் திகழ்ந்தார். தொடர்ந்து கோவை ஸ்ரீ ராமகிருஷ்ண மிஷன் வித்யாலயா கலை, அறிவியல் கல்லூரியில் சேர்ந்தார். அரசினர் நல விடுதியில் தங்கிப் படித்தார். வேதியியல் பயின்று இளநிலைப் பட்டம் பெற்றார். கல்வியினூடே தனது குடும்ப வருவாய்க்காகப் பால், செய்தித்தாள் விற்பனை மற்றும் இளம் மாணவர்களுக்குத் தனிப்பயிற்சி வகுப்புகள் உட்படப் பல பகுதிநேர வேலைகளைச் செய்தார். 

பணிகள்


வேலுமணிக்கு, கோயம்புத்தூரில் உள்ள ‘ஜெமினி கேப்ஸ்யூல்ஸ்’ என்ற மருந்து நிறுவனத்தில் வேதியியலாளராகப் பணி கிடைத்தது. அது நிலைக்கவில்லை. மூன்றே ஆண்டுகளில் அந்நிறுவனம் மூடப்பட்டது. தொடர்ந்து பணிக்காகக் கடும் முயற்சிகளை மேற்கொண்டார் வேலுமணி. 


மும்பையில்….

 கடும் முயற்சிக்குப் பின் வேலுமணிக்கு மகாராஷ்டிரத்தின் மும்பையில் அமைந்துள்ள பாபா அணு ஆராய்ச்சி மையத்தில் பணி கிடைத்தது. ஆய்வக உதவியாளராகப் பணி சேர்ந்தார். 14 ஆண்டுகள் பணியாற்றினார். விஞ்ஞானியாக உயர்ந்தார். 


அந்தக் காலகட்டத்தில் நிறுவனத்தின் அனுமதியுடன் மும்பை பல்கலைக்கழகத்தில் தைராய்டு குறித்த கல்வியில் முதுநிலைப் பட்டம் பெற்றார். 1995-ல் அதே மும்பை பல்கலைக்கழகத்தில், தைராய்டு உயிர்வேதியியலில் ஆய்வு செய்து முனைவர் பட்டம் பெற்றார். அந்தப் பட்டமும் அது தொடர்பாக வேலுமணி நிகழ்த்திய ஆய்வுகளுமே பிற்காலத்தில் அவர் ‘தைரோகேர்’ நிறுவனத்தைத் தொடங்கக் காரணமாக அமைந்தன. டாக்டர் கே.பி. தேசாய், டாக்டர் ஏ.எம். சாமுவேல் ஆகியோர் வேலுமணியின் வளர்ச்சிக்கு உறுதுணையாக இருந்தனர்.


14 ஆண்டுகள் பாபா அணு ஆராய்ச்சி மையத்தில் பணியாற்றிய வேலுமணி, மும்பை, பரேலில் உள்ள டாடா நினைவு மருத்துவமனையில், கதிர்வீச்சு மருத்துவ மையத்தில் பணியமர்த்தப்பட்டார்.


திருமணம்


வேலுமணி இக்காலகட்டத்தில், கொச்சியில் பிறந்து வளர்ந்த சுமதியைத் திருமணம் செய்துகொண்டார். சுமதி, பாரத ஸ்டேட் வங்கியில் பணியாற்றி வந்தார். இவர்களுக்கு இரு பிள்ளைகள். இத்தம்பதிகள் மிக எளிய வாழ்க்கை நடத்தினர். சொந்த வீடு இல்லை. வாடகை வீட்டில்கூட எந்த விதமான ஆடமபரப் பொருள்களும் இல்லை. பிள்ளைகளுக்கும் எளிமையாக வாழக் கற்பித்தனர்.


ஆய்வுகள்


வேலுமணி, தனது பணிகளின் ஊடே தைராய்டு தொடர்பான பல ஆய்வுகளை மேற்கொண்டார். அந்தக் காலகட்டத்தில் இந்தியா தைராய்டு பரிசோதனைக்கான மருத்துவ உபகரணங்களை வெளிநாடுகளிலிருந்தே இறக்குமதி செய்து வந்தது. அதை உள்நாட்டில் தயாரிப்பதற்கான சாத்தியத்தை ஆராய்வது அவரது நோக்கமாக இருந்தது. அந்த ஆய்வின் மூலம் இந்தியாவில் மிகக் குறைந்த விலையில் தைராய்டு பரிசோதனைகளைச் செய்ய முடியும் என்பதை கண்டுகொண்டார். அதற்காக ஒரு நிறுவனத்தைத் தொடங்க எண்ணினார். 

தைரோகேர்


வேலுமணி, நல்ல வருவாய் வந்து கொண்டிருந்த, மத்திய அரசுப் பணியிலிருந்து விலகினர். தனது அனுபவத்தையும், கல்வியையும் கொண்டு, 1996ல் அவரது 37ம் வயதில் சொந்த தைராய்டு பரிசோதனை ஆய்வகமான 'தைரோகேர்' நிறுவனத்தைத் தொடங்கினார் வேலுமணி. வருங்கால வைப்பு நிதியிலிருந்து ரூ. 2 லட்சத்தை எடுத்து, தைராய்டு கோளாறுகளைக் கண்டறிவதற்காக மும்பையின் பைகுல்லாவில் அம்மையத்தை அமைத்தார். மனைவி சுமதி அதற்குத் துணை நின்றார். ஏழைகளுக்குத் தைராய்டு பரிசோதனையை மலிவு விலையில் வழங்குவதும், சந்தையில் புழங்கும் கட்டணத்தில் ஒரு பகுதியில் சேவைகளை வழங்குவதும் அவரது நோக்கமாக இருந்தது. எனவே மலிவு விலையில் பரிசோதனைச் சேவைகளை வழங்கினார். மக்களிடம் ரத்த மாதிரிகளை வெவ்வேறு நிலையங்களில் பெற்று, அனைத்தையும் ஒரே இடத்தில் வைத்துப் பரிசோதிக்கச் செய்வதே வேலுமணியின் திட்டம். 


தைரோகேர் நிறுவனம் தைராய்டு பிரச்சனைகளுக்கான பரிசோதனையிலிருந்து தடுப்பு மருத்துவப் பரிசோதனைகள் வரை பலவகை ரத்தப் பரிசோதனைகள் நடத்தும் ஆய்வகமாக விரிவடைந்தது. பகலில் ரத்த மாதிரிகளைச் சேகரிப்பது, இரவில் அவற்றைப் பரிசோதிப்பது, மறுநாள் காலையில் பரிசோதனை முடிவை விநியோகிப்பது. இந்தப் புதிய அணுகுமுறை தைரோகேர் நிறுவனத்தை தனித்துவப்படுத்தி வளர்ச்சிப் பாதைக்குக் கொண்டு சென்றது.


வளர்ச்சி


வேலுமணியின் விடாமுயற்சியும் கடும் உழைப்பும் நாளடைவில் தைரோகேர் நிறுவனத்தை நாடறிந்த நிறுவனமாக உயர்த்தியது. தைரோகேர் இந்தியா, நேபாளம், பங்களாதேஷ் மற்றும் மத்திய கிழக்கு நாடுகளில் 1000-க்கும் மேற்பட்ட கிளைகளோடு மிகப்பெரிய தைராய்டு பரிசோதனை மையமாக வளர்ந்தது. சிறந்த தரம் மற்றும் குறைந்த விலையில், நாடு தழுவிய கிளைகள் கொண்ட அங்கீகாரம் பெற்ற நிறுவனமாக உயர்ந்தது.


நியூக்ளியர் ஹெல்த்கேர்


வேலுமணி, மகாராஷ்டிரத்தின் நவி மும்பையில் தனது பிரதான கிளையைக் கொண்ட நியூக்ளியர் ஹெல்த்கேர் லிமிடெட் (https://www.nueclear.com/) என்ற கதிரியக்க நோயறிதல் நிறுவனத்தை, 2011-ல் தொடங்கினார். இந்நிறுவனம், சேவை வழங்குநர்களின் கட்டணத்தில் பாதியளவு செலவில் புற்றுநோய் தொடர்பான இமேஜிங் சேவைகளை வழங்குகிறது.


மனைவியின் பிரிவு


வேலுமணி பிப்ரவரி 2016-ல், கணையப் புற்றுநோய் பாதிப்பால் தனது மனைவியை இழந்தார். மனச்சோர்வுக்கு ஆளானாலும் அதிலிருந்து விரைவிலேயே மீண்டு, தொழிலில் கவனம் செலுத்தினார், 


பங்குச்சந்தையில்…


வேலுமணி மே 2016-ல் தைரோகேர் நிறுவனத்தை தேசிய பங்குச் சந்தையில், சாதனை அளவாக 74 மடங்கு அதிகப் பங்குவிலையில் பட்டியலிட்டார். நிறுவனம் மேலும் உயர்ந்தது. இந்தியாவின் மிக முக்கிய நிறுவனமாக வளர்ச்சி அடைந்தது. 1 பில்லியன் டாலர் நிறுவன அந்தஸ்தை அடைந்தது. 2020ல், தைரோகேர் ரூ.474 கோடி வருவாயையும் ரூ.119.7 கோடி லாபத்தையும் ஈட்டி, இந்தியாவில் சுகாதார நோயறிதல் துறையில் மிகவும் லாபகரமான நிறுவனங்களில் ஒன்றாக மாறியது. சாதாரண குடும்பப் பின்புலத்திலிருந்து வந்த ஒருவர், ரூ. 2 லட்சம் முதலீட்டில் தொடங்கிய நிறுவனம், 25 ஆண்டுகளில் ₹5,000 கோடி மதிப்புமிக்க நிறுவனமாக மாற்றியது மிகப்பெரிய சாதனையாகப் பார்க்கப்பட்டது

விற்பனை


அவருக்குப் பின் அவரது பிள்ளைகள் தைரோகேர் நிறுவனத்தில் பங்குதாரர்களாகத் தொடர விரும்பாததால், நிறுவனத்தை நடத்துவதில் அவர்களுக்கு ஆர்வம் இல்லாததால், வேலுமணி தைரோகேர் நிறுவனத்தை விற்க முடிவு செய்தார். 


ஜூன் 2021ல், வேலுமணி இந்திய ஹெல்த்கேர் ஸ்டார்ட்அப் நிறுவனங்களின் முன்னோடியான தைரோகேரில் தனது 66% பங்குகளை ஃபார்ம்ஈஸியின் (PharmEasy) தாய் நிறுவனமான ஏபிஐ ஹோல்டிங்ஸுக்கு ரூ.4,546 கோடிக்கு விற்பனை செய்தார். ஏபிஐ ஹோல்டிங்ஸில் 4.9% பங்குகளை வைத்துக் கொண்டார். இந்தியாவில் பட்டியலிடப்பட்ட நிறுவனத்தை ஒரு ஸ்டார்ட்அப் நிறுவனம் வாங்கிய முதல் நிகழ்வுகளில் ஒன்றாக இது அமைந்தது.


அதை விற்றதில் கிடைத்த வருமானத்தைக் கொண்டு, வேலுமணி புதிய முயற்சிகளில் ஈடுபட்டார். ஏஞ்சல் முதலீட்டாளராக முதலீடு செய்வதில் கவனம் செலுத்தினார். சில ஸ்டார்ட் அப் நிறுவங்களில் முதலீடு செய்து கோடிக்கணக்கில் பணத்தை இழந்தார். என்றாலும் மனம் தளரவில்லை. தொடர்ந்து தொழில்சார்ந்த முயற்சிகளில் ஈடுபட்டார்.


தற்போதைய முயற்சிகள்


ஏ. வேலுமணி ஏ.வி.எம். ஆய்வக நிறுவனத்தின் நிறுவனர். மேலாண்மை இயக்குநராகவும் வழிகாட்டியாகவும் (Mentor) செயல்பட்டு வருகிறார்

ஏ.வி.எம். ஆய்வக . டாக்டர் குணால் ஷெட் மற்றும் டாக்டர் ரித்தி ரதி ஷெட் ஆகியோரால் வழிநடத்தப்படும் ஓர் அடுத்த தலைமுறைப் பல் மருத்துவ நிறுவனமான 

ஏ.வி.எம். ஸ்மைல்ஸ்  ) நிறுவனத்தை வழிநடத்தி வருகிறார்.


சில தன்னார்வத் தொண்டு நிறுவனங்களுக்கும் அறக்கட்டளைகளுக்கும் நிதி திரட்டுவதற்காகக் கட்டண உரைகள் நிகழ்த்தி வருகிறார். வளரும் தொழில்முனைவோருக்கான வழிகாட்டியாக, ஆலோசகராக, வழி நடத்துநராகச் செயல்பட்டு வருகிறார். தொழில் முனைவோர்களுக்காகவும், ஸ்டார்ட் அப் நிறுவனங்களுக்காகவும், தொழில் ஆர்வமுள்ள இளையோருக்காகவும், முதலீட்டாளர்களுக்காகவும் ஆங்கிலம், இந்தி, தமிழ் மொழிகளில் நேரலை உரைகள், பாட்காஸ்ட்கள் மற்றும் நேர்காணல்கள் வழங்கி வருகிறார். தற்போது பெங்களூரில் வசித்து வருகிறார்.


டாக்டர் ஏ. வேலுமணியின் வலைத்தளம் | லிங்க்டின் பக்கம்

 


*** 


மனைவி சுமதி மீது மாறா அன்பு கொண்டிருந்தார் வேலுமணி. தன் மனைவி குறித்து மிக உருக்கமாகப் பின்வருமாறு கூறியுள்ளார்.


“11 வயது முதல் 27 வயதுவரை, அதாவது எனக்குத் திருமணம் ஆகும் வரை, நான்தான் என் குடும்பத்தின் தலைவனாக இருந்தேன். பிறகு அவள் பொறுப்பேற்றுக்கொண்டு, குடும்பத்தில் உள்ள அனைவரும் பாதுகாப்பாகவும் வலிமையாகவும் முன்னேறுவதை உறுதி செய்தாள். அவள் என்னைவிட முன் தூங்கியதும் இல்லை, என்னைவிடப் பின் எழுந்ததும் இல்லை. அவளிடம் கலந்து ஆலோசிக்காமலே, அரசு வேலையைத் துறந்து நான் தொழிலைத் தொடங்கியபோது, அவள் தன் அடையாளத்தைத் தியாகம் செய்து, என் வெற்றி மற்றும் மகிழ்ச்சியில் கவனம் செலுத்தினாள். 


அவள்தான், என்னை முதுகலைப் பட்டமும் முனைவர் பட்டமும் பெறச் செய்தாள்.


என்னை ஒரு விஞ்ஞானியாகவும், தொழில்முனைவோராகவும், கதைசொல்லியாகவும் மாற்றினாள்.


எனக்கு இந்தி, மராத்தி, குஜராத்தி மொழிகளைக் கற்றுக்கொடுத்தாள்.


நான் நேரம் ஒதுக்காதபோதிலும், எங்கள் இரண்டு குழந்தைகளையும் சிக்கனமாகவும் திறமையாகவும் வளர்த்தாள்.


அவள்தான் என் தூதுவராகவும், எனக்கு மிகப்பெரிய ரசிகையாகவும் இருந்தாள்.


துரதிர்ஷ்டவசமாக, அவள் கணையப் புற்றுநோயால் பாதிக்கப்பட்டு, பிப்ரவரி 2016-ல் திடீரென்று என்னை விட்டுப் பிரிந்து சென்றாள். நான் தொழிலில் நுழைவதற்கும், அதிலிருந்து வெளியேறுவதற்கும் அவள்தான் காரணம். நாங்கள் 30 ஆண்டுகள் மிகுந்த தீவிரத்துடன் வாழ்ந்தோம்.”


***

முன்கதை:   

 சிலிக்கான் மின்வில்லைத் தொழில்நுட்ப நிபுணராக இருந்த சூர்யா, அவரது துப்பறியும் திறமையைப் பலரும் தெரிந்து கொண்டு உதவியை நாடவே, முழுநேரத் துப்பறிவாளர் ஆகிவிட்டார். அவரது நண்பர் மகன் கிரணும் மகள் ஷாலினியும் அந்தத் துப்பறியும் தொழிலில் மிகுந்த ஆர்வத்துடன் அவருக்கு உதவுகின்றனர். கிரண் வேகமான, தமாஷான இளைஞன்! தொழில் பங்கு வர்த்தகமானாலும் சூர்யாவுடனேயே நிறைய நேரம் செலவிடுகிறான். ஷாலினி ஸ்டான்ஃபோர்ட் மருத்துவ மனையில் மருத்துவராகவும், உயிரியல் மருத்துவ நுட்ப (bio-med tech) ஆராய்ச்சி நிபுணராகவும் பணிபுரிபவள். மூவரும் சேர்ந்து துப்பறிந்து பலரின் பிரச்சனைகளைத் தீர்த்து வைத்துள்ளனர்.




இதுவரை: 

ஷாலினிக்குப் பரிச்சயமான பெண்மணி மேரி தன் குவான்ட்டம் ஒளிக் கணினி (Quantum optical computer) தொழில்நுட்ப நிறுவனம் திடீரென பெரும் பிரச்சனை ஒன்றில் சிக்கிக் கொண்டதாகக் கூப்பிடவே, ஷாலினி, கிரண், சூர்யா மூவரும் பெர்க்கலி, கலிஃபோர்னியாவில் உள்ள மேரியின் ஆராய்ச்சிக் கூடத்துக்கு விரைகின்றனர். ஷாலினி கார் ஓட்ட, கிரண் குவான்ட்டம் கணினியில் வணிகரீதியாக என்ன நடக்கிறது என்று கைக்கணினி மூலம் ஆராய்கிறான். சூர்யா குவான்ட்டம் நுட்பங்களின் நுணுக்கங்களைப் பற்றிப் படித்தறிகிறார். குவான்ட்டம் கணினியின் குழப்பத்தை சூர்யா எப்படி நிவர்த்திக்கிறார் என்பதைப் பார்க்கலாம் வாருங்கள்.




   




குவான்ட்டம் கலையலால் (decoherence) உயர்வு போய் சிலமுறை குறைவாகிவிட வாய்ப்புள்ளதாக மேரி கூறிவிட்டு, தங்களின் நுட்பத்தின் தனிச்சிறப்புக்களில் ஒன்று மிக தனித்துவமுள்ள அபூர்வ பூமிக் கலவையால் க்யூபிட்களை உருவாக்குவதால் கலையல் குறைவாகிறது என்றும் கணினிக்குள்ளேயே வயலட் நிற லேஸர் கதிரை மிகக் குறைந்த சக்தியில் மிக அதிக வேகத்தில் தகவல் துளிகளை நகர்த்துவது மற்றொரு தனிச்சிறப்பு என்றும் கூறினார் மேரி. கடந்த இரண்டு வாரங்களாக அந்தத் தனிச்சிறப்பு நுட்பங்கள் ஏன் சரியாகப் பலனளிக்கவில்லை என்று நிறுவன நுட்ப நிபுணர்கள் ஆராய்ந்து கொண்டிருந்த போது முந்தைய தினம் திடீரெனத் திருட்டு நடந்து விட்டதால் ஷாலினிக்கு அவசர செய்தி அனுப்பியதாகவும் விளக்கினாள்.

சூர்யா, மேரியின் மேலாண்மைக் குழுவினரை ஒவ்வொருவராகச் சந்தித்து விசாரித்து வருகையில், அடுத்து கணினி மின்வலை நிபுணர் பீட்டரை விசாரிக்கிறார். பீட்டரின் பங்கு வர்த்தகக் கடனைப் பற்றி யூகித்த சூர்யா, பீட்டரின் சீற்றத்தைத் தணித்து, அவரது குவான்ட்டம் மின்வலை நுட்பச் சாதனையப் பற்றி விவரிக்குமாறு கேட்டுக் கொள்ளவே, பீட்டரும், அதைப்பற்றிப் பெருமிதத்துடன் விவரிக்கலானார்.

“முதலில் குவான்ட்டம் கணினிக்குச் சாதாரண கணினிகளின் மின்வலை ஏன் சரிப்படுவதில்லை என்பதைப் புரிந்துகொள்ள வேண்டும். குவான்ட்டம் கணினி தகவல் துளிகளை சாதாரணக் கணினிகளைக் காட்டிலும் பன்மடங்கு அதிக வேகத்தில் பயன்படுத்திக் கணிக்கும்.

அதனால், மின்வலை அதிவேகத்தில் தகவல் துளிகளை சேமிப்பகத்திலிருந்து கணினியின் நினைவகத்துக்குக் கொண்டு வரவேண்டியுள்ளது. மேலும் ஒரு கணினியிலிருந்து மற்றொரு கணினிக்கும் அதே அதிவேகத்தில் செலுத்தத் தேவையுள்ளது. அதற்கு வேறு வகையான மின்வலை நுட்பம் தேவைப்படுகிறது.”

கிரண் ஆவலுடன், “என் பங்கு வர்த்தகத் தொழிலில் கணினி நுட்ப நிறுவனங்களை நிறைய ஆராய்ச்சி செய்யறோம். அதுல மின்வலை நுட்பங்கள் மிக முக்கியம். நீங்க சொல்றது எனக்கு மிகவும் சுவாரஸ்யமான விஷயமாக இருக்கு! சொல்லுங்க!” என்றான்.

பீட்டரும் உற்சாகமாகத் தொடர்ந்தார். “சாதாரணமாக, கணினி மின்வலைகள் வேகமாக தகவல் செலுத்துவதற்காக மின்தகவல் துளிகளை, ஒளித்தகவல் துளிகளாக (photonic data) மாற்றி ஒளிக்கயிறுகளின் (Fiber optics) மூலம் அனுப்புகின்றன. அவற்றை மீண்டும் மின்துளிகளாக மாற்றித்தான் நினைவகத்தில் சேமிக்க முடியும். மேலும் ஒரு கணினியிலிருந்து இன்னொரு கணினிக்கு அனுப்பணும்னா முதல்ல அது ஒரு தகவல் பாக்கெட்டுகளை வெவ்வேறு கணினிகளுக்கு மாற்றி அனுப்பும் மையச் சாதனத்துக்கு முதலில் அனுப்பப் பட்டு, அங்கிருந்து, சென்றுசேர வேண்டிய கணினிக்கு அனுப்பப்பட்டு, அந்தக் கணினியில் மின் துளிகளாக மாற்றப்படும்.”

கிரண் உற்சாகமானான். “ரைட், ரைட், அதுக்குத்தான் வேக வேகமான

தகவல் மாற்றச் சாதனங்களை உருவாக்கறாங்களே? உங்க நுட்பம் எப்படி வித்தியாசம்?”

பீட்டர் முறுவலுடன் தொடர்ந்தார். “அந்த வேக அதிகரிப்பு செயற்கை அறிவு நுட்பத்துக்கு வேண்டுமானால் போதுமானதாக இருக்கலாம். குவான்ட்டம் கணினி வலைக்குப் போதாது. ஆனால் என் நுட்பத்தில், ஒரு பல்கலைக்கழக ஆராய்ச்சியை அடிப்படையாகக் கொண்டு, ஒளித் துளிகளாகவே ஒரு கணினியிலிருந்து மற்றொரு கணினிக்கு அனுப்ப முடிகிறது. நடுவில் ஒரு தகவல் பாக்கெட் மாற்றச் சாதனமும் தேவையில்லை. இதனால் மொத்த தகவல் அனுப்பும் வேகம் பல மடங்காக அதிகரிக்கிறது!” 

சூர்யா வினாவினார். “இதைப்பத்தி மேரி மேலோட்டமா குறிப்பிட்டாங்க. அப்போ இணையத்துல கொஞ்சம் தேடி ஆராய்ஞ்சு பார்த்தேன். கூகிள் நிறுவனம் இந்த மாதிரி நுட்பம் எதோ பயன்படுத்தி ஆராய்ச்சி செஞ்சதா படிச்சேனே? உங்க நுட்பத்தில் என்ன விசேட வித்தியாசம்?” 

பீட்டர் பாராட்டினார். “வெரி குட், வெரி குட்! ஆனா அவங்க ஒரே ஒரு தகவல் மையத்தில சிறிய அளவுக்குத்தான் செஞ்சாங்க, அதுவும் வேகம் இந்த அளவுக்கு இல்லை. நான் அமைத்திருக்கும் நேர்க்கணினி மின்வலைகள் அதைப் போலப் பன்மடங்கு வேகத்தில் தகவல் அனுப்பும்.”

கிரண் வாய் பிளந்தான். “வாவ்! பிரமாதம். இதை எந்த நிறுவனம் தயாரிக்குது?! அதை என் நிதி நிறுவனம் அணுகி பங்கு வர்த்தகம் செய்ய வேண்டும்!” என்றான்.

ஷாலினி அவனைக் கடிந்தாள். “ஹே கிரண்! பங்குமாச்சு வர்த்தகமுமாச்சு! பிளந்த வாயை மூடிக்கிட்டு வந்த வேலையைக் கவனி!”

பீட்டர் சிரித்தார். “கிரண் இது இன்னும் எந்த நிறுவனமும் தயாரிக்கலை. எங்க நிறுவனத்தின் ரகசிய நுட்பம் இது! பேட்டன்ட்டுக்கு விண்ணப்பித்திருக்கோம். அது கிடைச்சப்புறம் நாங்களே தயாரிக்கறதா, இல்லைன்னா எதாவது நிறுவனத்துக்கு நுட்ப லைசன்ஸ் கொடுத்து பெருமளவு தயாரிக்கறதான்னு யோசிப்போம்! ஆனா மத்த குவான்ட்டம் கணினி நிறுவனங்களுக்கு இது கிடைக்காம இருக்கற மாதிரி செஞ்சுக்கணும்!”

ஷாலினி குழப்பத்தோடு “ஆனா எதோ திருடு போயிருக்கே?! அப்போ இந்த நுட்பம் கிடைச்சிருக்கும் இல்லையா?”

பீட்டர் முறுவலித்தார்! “ஆனா நான் திருடு போகலையே?! இன்னும் இங்கதானே இருக்கேன். இந்த நுட்பத்தை வெறும் திருடிய பொருட்களிலிருந்து உருவாக்க முடியாது. நாங்க உருவாக்கிய மென்பொருள் நுட்பமும் அத்தியாவசியம்.”

சூர்யா ஒரு அதிர்வேட்டு வீசினார். “ஓ! அப்படியா?! ஆனால் திருடிய நிறுவனம் உங்கள் உதவியால் பேட்டன்ட் தொல்லையில்லாமல் வேறு மின்வலை நுட்பம் உருவாக்கிக் கொள்ளலாம் அல்லவா?! உங்களுக்கும் பங்குக்கடன் தொல்லை தீருமே?!”

ஒரு கணம் வெடித்து விடுவது போன்று முகம் சிவந்து கொந்தளித்த பீட்டர் மிகக் கஷ்டப்பட்டு அடக்கிக் கொண்டு இகழ்ச்சியாகச் சிரித்தார்.

“ஹா! உங்க வேலையை நீங்க செய்யறீங்க! போகட்டும்! இதே வழியில இன்னும் போனீங்கன்னா என்னால மேலும் அடக்கிக்க முடியாது! எதாவது அசம்பாவிதம் நடக்கும்! கெட் அவுட்!”

மற்ற அனைவரும் பீட்டரின் அலுவலறையிலிருந்து வெளியேறி அடுத்த நேர்காணலுக்குச் சென்றனர்.

சூர்யா குவான்ட்டம் கணினியின் குழப்பத்தை எவ்வாறு மேற்கொண்டு துப்பறிகிறார் என்பதையும் இனிவரும் பகுதிகளில் காண்போம்!

(தொடரும்)

***

சுந்தரேசனும் மனைவி அமுதாவும் இரண்டு பிள்ளைகளுடன் கோயமுத்தூர் வந்து 25 ஆண்டுகளாகி விட்டன. இரண்டு மகன்களும் படித்து, வேலைக்குப் போனார்கள். திருமணமும் ஆகிவிட்டது. ஒருநாள், அமுதா, சுந்தரேசனிடம் "இந்த வாரம் திருச்சிக்குப் போய் அப்படியே ஸ்ரீரங்கநாதரையும் தரிசனம் செய்து விட்டு வருவோமா?” என்று கேட்டா[image: ] 


சுந்தரேசன் ஒப்புக்கொண்டார்.


மறுநாள் சரியாக 12 மணிக்கு ஸ்ரீரங்கம் போய்ச் சேர்ந்தார்கள். மதிய உணவு அருந்திய பின் 5 மணிவரை அறையில் ஓய்வு. மாலையில் ஸ்ரீரங்கநாதரை தரிசனம் செய்து விட்டு வழியில் இரவு உணவை முடித்துவிட்டு தங்கியிருந்த அறைக்கு வந்தார்கள். 


அடுத்த நாள் காலையில் மீண்டும் தரிசனம். இருவரும் மன நிறைவுடன் வெளிப் பிரகாரத்தில் சிறிது நேரம் அமர்ந்தார்கள். 


அப்போது ஓர் இளம் தம்பதி வந்து சுந்தரேசன், அமுதா இருவர் கால்களிலும் சாஷ்டாங்கமாக விழுந்து வணங்கினார்கள். அவர்களை, மனமார வாழ்த்தி. "இருவரும் உங்கள் குழந்தைகளுடன் நீண்ட ஆயுள், உடல் நலம், மகிழ்ச்சியுடன் வாழ ஆசீர்வாதங்கள்” என்றார்கள்.


உடனே அந்தப் பெண், "உங்கள் இருவரிடமும் கொஞ்ச நேரம் எங்கள் மனதில் உள்ளதைப் பேச விரும்புகிறோம். ஏனோ தெரியவில்லை, உங்களைப் பார்த்ததும் எங்கள் மனதில் இனம் புரியாத மரியாதை தோன்றுகிறது. என் பெயர் சித்ரா, அவர் பெயர் ஸ்ரீதர். சாமி தரிசனம் செய்யும் போது நாங்கள் இருவரும் உங்கள் பின்னேதான் நின்றிருந்தோம். எங்களுக்குக் கல்யாணமாகி இரண்டு ஆண்டுகளாகி விட்டன. ஆனால் எங்கள் மனதில் சிறிதளவுகூட மகிழ்ச்சியும் இல்லை, நிம்மதியும் இல்லை” என்றாள்.


சுந்தரேசன், அமுதா இருவருக்கும் குழப்பமாக இருந்தது. பார்த்தால் பொருத்தமான தம்பதிகளாகத்தான் இருக்கிறார்கள். இவர்களுக்கு என்ன பிரச்சனை இருக்கமுடியும்? 


ஸ்ரீதர், “நானும், சித்ராவும் கல்லூரியில் படிக்கும் காலத்தில் ஒருவரை ஒருவர் விரும்பினோம். பொள்ளாச்சியில் என் அப்பா மிகப்பெரிய தொழிலதிபர்; அதே அளவு பணக்காரரான என் தாய்மாமனின் பெண் உஷாவைத்தான் நான் திருமணம் செய்து கொள்ள வேண்டும் என்று என் பெற்றோர் பிடிவாதமாக இருந்தார்கள். சித்ரா ஏழைக் குடும்பத்தைச் சேர்ந்தவள். அவளுடைய அப்பா எங்களுடைய டெக்ஸ்டைல் மில்லில் வேலை பார்க்கிறார். நான் சித்ராவை விரும்புவதாகச் சொன்னதும் என்னுடைய பெற்றோர் சித்ராவைப் பார்க்கக்கூட விரும்பவில்லை; பிடிவாதமாக இருவரும் மறுத்து விட்டார்கள். எங்களுக்கு என்ன செய்வது என்றே புரியவில்லை” என்று சொன்னான்.


சித்ரா, “எங்கள் வீட்டிலோ, உங்கள் திருமணத்திற்கு ஸ்ரீதரின் பெற்றோர் சம்மதித்தால், எங்களுக்குச் சம்மதம். ஆனால் அவர்களிடம் சம்மதம் வாங்குவது ஸ்ரீதரின் பொறுப்பு என்று சொல்லி விட்டார்கள். வாழ்ந்தால் இருவரும் சேர்ந்து வாழ்வது, இல்லையேல் இருவரும் வாழ்க்கையில் திருமணமே செய்து கொள்வதில்லை என்று முடிவெடுத்தோம்” என்றாள்.


மேலும் சித்ரா, “இந்தச் சூழ்நிலையில் நாங்கள் இருவரும் விரும்பியது, திருமணம் செய்து கொண்டது தவறா என்பது எங்களுக்கே புரியவில்லை. நாங்கள் இப்போது அனாதைகளாகி விட்டோம்” என்று கண் கலங்கியபடி சொன்னாள்.


அவர்களைப் பார்க்க சுந்தரேசனுக்கும் அமுதாவுக்கும் பரிதாபமாக இருந்தது.


அமுதா, கணவரைச் சற்று தூரம் அழைத்துச் சென்று, “ஏங்க, ரெண்டு பேரையும் பார்த்தால் மிக நல்லவர்கள் போலத் தெரிகிறது. இவர்களுக்கு ஏதாவது உதவி செய்யலாம்னு நினைக்கிறேன். என்ன செய்வது, எப்படி செய்வது என்றுதான் புரியவில்லை” என்றாள்.


சுந்தரேசன், “அமுதா, அவசரப்பட்டு எந்த வாக்குறுதியும் கொடுத்து விடாதே, சற்றுப் பொறு. இன்னும் கொஞ்ச நேரம் பேசிவிட்டுப் பிறகு முடிவுக்கு வரலாம்” என்றார். 


மறுபடியும் ஸ்ரீதர், சித்ரா இருவரும் இருந்த இடத்திற்கு வந்தார்கள்.


சித்ரா, “எங்கள் கதையைச் சொல்லி உங்களைச் சிரமப்படுத்தி விட்டோம். ஏனோ உங்கள் இருவரையும் பார்த்ததும் என் அப்பா, அம்மா நினைவு வந்துவிட்டது. எங்களை மன்னித்து விடுங்கள்” என்றாள்.


அமுதா, “அப்படியெல்லாம் சொல்லாதே அம்மா. எங்களுக்குப் பெண் குழந்தை கிடையாது. ஆண் பிள்ளைகள்தான்; இருவருக்கும் திருமணமாகி எங்கோ இருக்கிறார்கள். நாங்கள் இருவரும் கோயம்புத்தூரில் தனியாகத்தான் இருக்கிறோம். அடுத்த வாரம் நீங்கள் எங்கள் வீட்டுக்கு வாருங்கள். நிதானமாகப் பேசலாம்” என்று சொல்லி, முகவரியையும் மொபைல் எண்ணையும் கொடுத்தாள். 

திடீரென்று ஒருநாள், சித்ரா அமுதாவின் மொபைல் எண்ணில் பேசினாள். ஞாயிற்றுக் கிழமை மதியம் உணவருந்த சுந்தரேசன், அமுதா இருவரையும் தங்கள் வீட்டிற்கு அழைத்தாள். அமுதாவும் கணவரிடம் கேட்டுச் சம்மதம் தெரிவித்தாள்.

கோவையின் முக்கிய விரிவாக்கப் பகுதியான வடவள்ளியில் அடுக்கு மாடிக் குடியிருப்பில் அவர்கள் இருந்தார்கள். வீடு மிகச் சுத்தமாக, அழகாக இருந்தது. ஸ்ரீதர், சித்ரா இருவரையும் மனதாரப் பாராட்டினார்கள். 


சிறிது நேரம் பொதுவான விஷயங்களைப் பேசிவிட்டு நால்வரும் சாப்பிட அமர்ந்தார்கள். உணவின் மணமும், சுவையும் அருமையாக இருந்தது. ஸ்ரீதருடைய பெற்றோர் பற்றிக் கேட்டார்கள். அவர்கள் பிடிவாதம், கோபம் இன்னும் தீரவில்லை என்று இருவருமே வருந்தினார்கள்.


ஸ்ரீதர், “என்னுடைய அப்பா பெயர் பத்மநாபன், அம்மா பெயர் லட்சுமியம்மாள். இருவருக்குமே தமிழ்ப் பற்று அதிகம். வருகிற ஞாயிற்றுக் கிழமை ஆர்.எஸ். புரத்தில் புரந்ததாசர் கலை அரங்கத்தில் நடக்கும் பாரதி பாடல்கள் பற்றி ஒரு கருத்தரங்கு நடக்கிறது. என்னுடையப் பெற்றோர் கண்டிப்பாக அங்கு வருவார்கள்” என்றான்.


உடனே அமுதா கணவரிடம், “அந்தக் கருத்தரங்குக்கு நாமும் போகலாம். அங்கு ஸ்ரீதருடைய பெற்றோரை எப்படியாவது அறிமுகப்படுத்திக் கொள்வோம்”. என்றாள். கணவர் முகத்தில் தெரிந்த புன்சிரிப்பே இந்தத் திட்டத்திற்கு அவர் சம்மதிக்கிறார் என்பது தெரிந்தது. ஸ்ரீதரும் சித்ராவும் ஒன்றும் சொல்லவில்லை.


மறுநாள் காலை நடைப்பயிற்சிக்குப் போய் வந்த சுந்தரேசன், “அமுதா, ஸ்ரீதருடைய அப்பா பத்மநாபனை என் நண்பர் தண்டபாணிக்கு நன்கு தெரியுமாம். அவரிடம் ஸ்ரீதர், சித்ராவைச் சந்தித்தது, அவர்களுடைய பிரச்னை எல்லாவற்றையும் சொன்னேன். ஸ்ரீதர் அப்பாவும், இவரும் கல்லூரி நண்பர்களாம். பாரதி பாடல் கருத்தரங்கத்திற்கு அவரும் வந்து, ஸ்ரீதருடைய அப்பா, அம்மாவை நமக்கு அறிமுகம் செய்து வைப்பதாகச் சொன்னார்” என்றார்.

ஞாயிற்றுக் கிழமை. கலையரங்கத்துக்குச் சரியாக 6 மணிக்கு சுந்தரேசன், அமுதா இருவரும் சென்று விட்டார்கள். அங்கு வந்த தண்டபாணி, ஸ்ரீதருடைய அப்பா பத்மநாபன், அம்மா லட்சுமியம்மாள் இருவரையும் அறிமுகம் செய்து வைத்தார். நிகழ்ச்சி முடிந்ததும் தண்டபாணி சார் நால்வருக்கும் ‘டின்னர்‘ கொடுத்தார். சில பொதுவான விஷயங்களைப் பேசிய பின், ஸ்ரீதரின் பெற்றோர், சுந்தரேசன், அமுதா இருவரையும் பொள்ளாச்சியில் உள்ள தங்கள் வீட்டிற்கு அடுத்த ஞாயிறன்று வருமாறு அழைத்தார்கள். இருவரும் புன்னகையோடு சம்மதம் என்றார்கள்.


ஞாயிற்றுக் கிழமை காலையில் 11 மணிக்குக் கோவையிலிருந்து சுந்தரேசனும் அமுதாவும் புறப்பட்டார்கள். பொள்ளாச்சியில் ஸ்ரீதரின் வீட்டிற்குச் சென்றதும் பத்மநாபனும், லட்சுமியம்மாளும் மிகுந்த அன்புடன் வரவேற்றார்கள். சிறிது நேரம் பேசிக் கொண்டிருந்தார்கள். பணக்காரர்களுக்கே உண்டான கம்பீரம், பிடிவாதம் போன்ற குணங்கள் அவர்கள் இருவருடைய பேச்சில் தெரிந்தது. மதிய உணவு முடிந்ததும் அமுதா “எங்கே உங்கள் மகனைக் காணவில்லை?” என்று கேட்டாள். 


பத்மநாபன், லட்சுமியம்மாள் இருவருடைய கண்களும் கலங்கின. “எங்களுக்கு ஒரே மகன். பெயர் ஸ்ரீதர். மிகவும் செல்லமாக வளர்த்தோம். கேட்டதெல்லாம் வாங்கிக் கொடுத்தோம். மிகவும் நல்ல பிள்ளை. ஆனால் இரண்டு ஆண்டுகளுக்கு முன்பு யாரோ ஒரு பெண்ணை எங்கள் பேச்சைக் கேட்காமலும், எங்களுக்குத் தெரியாமலும் திருமணம் செய்து கொண்டான். இப்போது எங்கிருக்கிறான், என்ன செய்கிறான் என்று தெரியவில்லை,” இது லட்சுமியம்மாள்.


பத்மநாபன், "எங்கள் மகனுக்கு என்ன குறை வைத்தோம் என்று அவனிடமே கேட்டுப் பாருங்கள். அவன் விருப்பத்திற்கு மாறாக என்றுமே நாங்கள் நடந்ததில்லை. அவனைச் செல்லமாக வளர்த்தோம். என்ன கேட்டாலும் வாங்கிக் கொடுத்தோம். ஆனால் யாரோ ஒரு பெண்ணுக்காகப் பெற்று, வளர்த்து, ஆளாக்கிய எங்களைத் தவிக்க விட்டுவிட்டுப் போய்விட்டான்” என்று சொன்னார். 


சிறிது நேரம் நானும் என் கணவரும் ஒன்றுமே பேசவில்லை. அவர்கள் மனதில் உள்ளதைப் பேசி முடிக்கட்டும் என்று இருந்தோம். 


லட்சுமியம்மாள், “இரண்டு ஆண்டுகள் ஆகிவிட்டன. சிறுவயது முதல் தினம் எங்களைப் பார்க்காமல் ஒருநாள்கூட இருக்க மாட்டான். எப்போதாவது அப்படியெல்லாம் இருந்தவன் யாரோ ஒரு பெண்ணுக்காக எங்களை மறந்துவிட்டான் என்பதை நினைத்துக் கூடப் பார்க்க முடியவில்லை. நாங்கள் அப்படி என்னதான் தப்பு செய்து விட்டோம்? அந்த ஏழைப்பெண் வேண்டாம், மாமன் மகள் நல்ல லட்சணமாய் இருக்கிறாள், அவளைத் திருமணம் செய்துகொள் என்றுதானே சொன்னோம். அவனோ ஒரே பிடிவாதமாகக் காலேஜில் தன்னுடன் படித்த பெண்ணைத்தான் திருமணம் செய்து கொள்வேன், இல்லையென்றால் வாழ்நாள் முழுவதும் திருமணமே வேண்டாம் என்று சொல்லிவிட்டான். இரண்டு ஆண்டுகளுக்கு முன்பு அவளை ரிஜிஸ்டர் திருமணம் செய்து கொண்டான் என்று கேள்விப்பட்டோம்” என்றாள்.


அமுதா இருவரையும் பார்த்து, “நீங்கள் எங்களைவிட வயதில் பெரியவர்கள். இருந்தாலும் மனதில் பட்டதைச் சொல்லாமலிருக்க முடியவில்லை. பெற்ற பிள்ளைகள் ஆணோ, பெண்ணோ அப்பா, அம்மா பேச்சைக் கேட்க வேண்டும் என்பதில் இரு வேறு கருத்துக்கள் கிடையாது. உங்கள் மகன் பிறந்தது முதல் அவன் விருப்பப்பட்டதையெல்லாம், அவன் கேட்டாலும் கேட்காவிட்டாலும் வாங்கிக் கொடுத்திருக்கிறீர்கள். 


“இப்போது நீங்கள் அனுமதித்தால் ஒன்று கேட்கட்டுமா? என்ன கேட்டாலும் அப்பா, அம்மா வாங்கித் தந்து விடுவார்கள் என்ற நம்பிக்கை சின்ன வயதிலிருந்தே உங்கள் மகன் மனதில் வளர்ந்து கொண்டே வந்திருக்கிறது. திருமண வயது வந்ததும், அதே மன நிலையில், தன் விருப்பத்தை உங்களிடம் சொல்லியிருக்கிறான். நீங்கள் மறுப்பீர்கள் என்று அவன் கொஞ்சமும் எதிர்பார்த்திருக்க மாட்டான். உங்களையும் மறக்க முடியாமல், அந்தப் பெண்ணுக்குக் கொடுத்த நம்பிக்கையையும் நிறைவேற்ற முடியாமல் அவன் எவ்வளவு தவித்திருப்பான்? இதை நீங்கள் இதுவரை யோசித்துப் பார்த்திருக்க மாட்டீர்கள். அந்தப் பெண்ணுடைய அனாதரவான நிலையை நினைத்துப் பார்த்து, அவளைத் திருமணம் செய்ய ஸ்ரீதர் முடிவெடுத்திருக்கலாம்” என்றாள்.


சுந்தரேசன், “அமுதா, இவ்வளவு தூரம் பேசிவிட்டாய். ஸ்ரீரங்கம் சென்றிருந்த போது ஸ்ரீதரையும், சித்ராவையும் நாம் சந்தித்ததைச் சொல்லிவிடலாமே” என்றார்.


பத்மநாபன், லட்சுமியம்மாள் இருவர் முகத்திலும் அதிர்ச்சி தெரிந்தது. ஆனால் ஒன்றும் பேசவில்லை.


அமுதா, "ஸ்ரீதர், சித்ராவை நாங்கள் சந்தித்ததை முதலிலேயே சொல்லவில்லை என்று தவறாக நினைக்க வேண்டாம். உங்கள் மனநிலையை அறிந்தபின் சொல்லலாம் என்றிருந்தோம். உங்கள் மகனைப் பிரிந்த துயரம் உங்கள் பேச்சில் நன்றாகத் தெரிகிறது. பெற்ற பாசம் என்பது அவ்வளவு எளிய விஷயமா, என்ன?” என்றாள்.


பத்மநாபன், லட்சுமியம்மாள் இருவருடைய கண்களும் கலங்கின. இருந்தாலும் அவர்களால் ஒன்றும் பேச முடியவில்லை.


அமுதா, "ஸ்ரீதர், சித்ரா இருவரிடம் நாங்கள் பேசிக் கொண்டிருக்கும் போது, என்ன சொன்னார்கள் தெரியுமா? ‘நாங்கள் திருமணம் செய்து கொண்டதால் எங்கள் இருவர் பெற்றோரும் மகிழ்ச்சியாக இல்லை. காதலித்துத் திருமணம் செய்து கொண்டோமே தவிர எங்கள் மனதிலும் கொஞ்சம்கூட மகிழ்ச்சி இல்லை. அதனால் எங்கள் பெற்றோர் மனம் மாறும்வரை நாங்கள் குழந்தை பெற்றுக் கொள்வதில்லை என்று முடிவு செய்துவிட்டோம்’. அவர்கள் இப்படிச் சொன்னதும், சித்ராவைத் தனியாக அழைத்துச் சென்று நான் கேட்டபோது, அவர்களுக்குள் இன்னும் தாம்பத்யமே நடக்கவில்லை என்று தெரிந்து கொண்டேன்” என்று சொன்னாள்.


சுந்தரேசன், "இப்போதெல்லாம் காதலிக்கிறோம் என்று சொல்லிக் கொண்டு, இந்தத் தலைமுறையில் என்னவெல்லாமோ நடக்கிறது. பிள்ளைகளும் பொறுப்பில்லாமல் நடந்து கொள்கிறார்கள். ஆனால் ஸ்ரீதர், சித்ரா இருவரும் இப்படி ஒரு முடிவை எடுத்திருக்கிறார்கள் என்று அறிந்ததுமே, அவர்களுக்குக் கண்டிப்பாக உதவி செய்வதென்று நானும் அமுதாவும் தீர்மானித்தோம். அதனால்தான் இன்று உங்களிடம் அதிக உரிமை எடுத்துக் கொண்டு நிறையப் பேசிவிட்டோம். மன்னிக்க வேண்டும்” என்றார்.


பத்மநாபன், “மன்னிப்பு என்ற வார்த்தையெல்லாம் சொல்ல வேண்டிய அவசியமே இல்லை. நீங்கள் இருவரும் பேசியது எங்கள் வீட்டுப் பிள்ளை ஸ்ரீதரின்மேல் கொண்ட அக்கறையில்தானே, அதனால் பரவாயில்லை. நீங்கள் இருவரும் இவ்வளவு தூரம் எங்களைத் தேடிவந்து பேசியது எங்கள் இருவருக்குமே மகிழ்ச்சிதான். அப்படித்தானே லட்சுமி?” என்று கேட்டார்.


லட்சுமிக்குக் கண்ணீரைத் தடுக்க முடியவில்லை. இருவருக்கும் இரு கரங்களையும் கூப்பிக் கண்களாலேயே நன்றி சொன்னாள். நாங்கள் அவர்கள் இருவரிடமும் சொல்லிவிட்டுக் காரில் கோயம்புத்தூர் வந்துசேர இரவு 10 மணி ஆகிவிட்டது.


இரண்டு தினங்கள் சென்ற பின், ஒருநாள் காலை 10 மணியிருக்கும். அமுதாவுடைய மொபைல் போனில் லட்சுமியம்மாள் 5 நிமிடங்கள்தான் பேசிக் கொண்டிருந்தார். 


சுந்தரேசன் ஆவலுடன் “என்ன அமுதா, என்ன சொல்கிறார்கள்?” என்று கேட்டார்.


அமுதா, “எல்லாம் மகிழ்ச்சியான செய்திதான். நம்முடைய முயற்சிக்குப் பலன் கிடைத்து விட்டது. வருகிற மாதம் 7ந் தேதி பொள்ளாச்சியில் ஸ்ரீதர், சித்ரா இருவருடைய திருமண வரவேற்பு நிகழ்ச்சி ஏற்பாடு செய்திருக்கிறார்கள். ஸ்ரீதரிடமும், சித்ராவிடமும் பேசி விட்டார்களாம். சித்ராவின் பெற்றோரிடமும் பேசியிருக்கிறார்கள். வரவேற்பு நிகழ்ச்சிக்கு முக்கிய விருந்தாளிகள் சுந்தரேசன் – அமுதா தம்பதிதான் என்று சொல்லிவிட்டார்கள்” என்று சிரித்துக் கொண்டே சொன்னாள்..


***

பிறப்பு


தென் தமிழ்நாட்டில் சைவநெறி தழைத்தோங்க உழைத்தவர்களுள் ஒருவர், குன்றக்குடி தெய்வசிகாமணி அருணாசால தேசிக பரமாச்சாரிய சுவாமிகள் என்னும் குன்றக்குடி அடிகளார். தஞ்சாவூர் மாவட்டத்தில் நடுத்திட்டு என்ற சிற்றூரில் ஜூலை 11, 1925 அன்று சீனிவாசம் பிள்ளை - சொர்ணத்தாச்சி இணையருக்கு கடைசி மகனாகப் பிறந்தார். இயற்பெயர் அரங்கநாதன். உடன் பிறந்தவர்கள் இரண்டு சகோதரர்கள், ஒரு சகோதரி.


கல்வி


அண்ணன் கோபாலகிருஷ்ணன் அண்ணாமலை பல்கலையில் பயின்றார். அதற்காகக் குடும்பம் சிதம்பரத்திற்குக் குடி பெயர்ந்தது. அரங்கநாதனின் பள்ளிப்பருவம் சிதம்பரத்தில் கழிந்தது. குடும்பத்தினர் பால் வியாபாரம் செய்து வந்தனர். அண்ணாமலைப் பல்கலைகழகப் பேராசிரியர்களுக்குப் பால் கொண்டு செல்வார் அரங்கநாதன். அதன்மூலம் பல பேராசிரியர்களின் அறிமுகம் கிடைத்தது. ரா.பி. சேதுப்பிள்ளை மூலம் திருக்குறளில் ஆர்வம் வந்தது. தினம் ஒரு குறளை ஒப்பித்து அவரிடம் காலணா பெறுவது அரங்கநாதனின் வழக்கமானது. விபுலானந்தர், வேங்கடசாமி நாட்டார் ஆகியோர் மூலம் தமிழார்வம் வந்தது.


அரங்கநாதனின் அண்ணன் கோபாலகிருஷ்ணனுக்கு புதுக்கோட்டை மாவட்டம் கடியாபட்டியில் ஆசிரியர் பணி கிடைத்தது. அரங்கநாதனும் அவருடன் சென்று அங்கு படித்தார். பள்ளி இறுதி வகுப்புவரை படித்த அரங்கநாதன், தருமபுர ஆதீனத்தில் கணக்கர் பணி காலியாக இருப்பதை அறிந்து அதற்கு விண்ணப்பித்தார். அப்பணியோடு கூடவே அங்கு தமிழ் பயிலும் வாய்ப்பும் கிட்டியது. அங்கு தமிழ் பயின்று ‘வித்துவான்’ பட்டம் பெற்றார். 


துறவு


அரங்கநாதனின் அறிவுத் திறனால் கவரப்பட்ட அப்போதைய ஆதீனம், 25வது பட்டம் சுப்பிரமணிய தேசிக ஞானசம்பந்த பரமாச்சாரிய சுவாமிகள், அரங்கநாதனுக்குத் துறவு பெற விருப்பமா என்று கேட்டார். அவரும் சம்மதிக்கவே, குடும்பத்தினர் அனுமதியுடன் அரங்கநாதனுக்கு துறவு தீட்சை அளித்தார். ‘கந்தசாமித் தம்பிரான்’ என்ற பெயர் சூட்டப்பட்டது.


குன்றக்குடி அடிகளார்


அதுமுதல் பல சமயப் பணிகளைத் திறம்பட ஆற்றி வந்தார். அவரது பணிகளால் கவரப்பட்ட குன்றக்குடி திருமட ஆதீனகர்த்தர் ஆறுமுக தேசிக பரமாச்சாரிய சுவாமிகள், கந்தசாமித் தம்பிரானைத் தனது ஆதீனத்தின் இளைய தம்பிரானாக அனுப்பும்படி தருமை ஆதீனகர்த்தரிடம் கேட்டுக் கொண்டார். அவரும் இசையவே, கந்தசாமித் தம்பிரான் 1949-ல் குன்றக்குடி மடத்தின் இளைய தம்பிரானாகப் பொறுப்பேற்றார். ’தெய்வசிகாமணி அருணாசல தேசிக பரமாச்சாரிய சுவாமிகள்’ எனப் பெயர் சூட்டப்பட்டார். மடத்தின் செயல்பாடுகளை அங்குள்ள காரியதரிசியிடம் கற்றுக் கொண்டார். து.ச. துரைசாமி குருக்களிடம் சம்ஸ்கிருதமும் ஆகமங்களும் கற்றார். முறையாக ஆதீனப் பணிகளைச் செய்து வந்தார். மூத்த ஆதீனகர்த்தர் ஆறுமுக தேசிக பரமாச்சாரிய சுவாமிகளின் மறைவுக்குப் பின், குன்றக்குடி திருவண்ணாமலை ஆதீனத்தின் தலைமை ஆதீனகர்த்தராக, 45-வது குருமகா சன்னிதானமாக, 1952-ல் பொறுப்பேற்றார். அது முதல் மக்களால் ‘குன்றக்குடி அடிகளார்’ என்று அழைக்கப்பட்டார்.


சமயப் பணிகள்


குன்றக்குடி அடிகளார் பொறுப்பேற்ற காலத்தில், தமிழ்நாட்டில் நாத்திகப் பிரசாரமும், கருத்து மோதல்களும் அதிகம் இருந்தன. ஆகவே, இந்து மதத்தினரிடையே ஒற்றுமையையும், விழிப்புணர்ச்சியையும் ஏற்படுத்த விரும்பிய அடிகளார், சமயச் சான்றோர்களையும், தமிழறிஞர்களையும் ஒன்றுதிரட்டி, குன்றக்குடியில் மாநாடு ஒன்றை நடத்தினார்.

அருள்நெறித் திருக்கூட்டம்


குன்றக்குடி அடிகளார் சமய, ஆன்மிக ஒற்றுமைக்காக ’அருள்நெறித் திருக்கூட்டம்' என்ற அமைப்பை ஏற்படுத்தினார். அது தமிழ்நாட்டில் மட்டுமல்லாது இலங்கையிலும் பல கிளைகளைக் கொண்டு செயல்பட்டது. அதன் முதல் மாநாடு, 1954-ல் தேவகோட்டையில் மூதறிஞர் ராஜாஜி தலைமையில் நடைபெற்றது. 


அருள்நெறித் திருப்பணி மன்றம்


ஆலயத் திருப்பணிகளை மேற்கொள்ளும் வகையில், 1955-ல் ‘அருள்நெறித் திருப்பணி மன்றம்' என்ற அமைப்பு குன்றக்குடி அடிகளாரால் ஏற்படுத்தப்பட்டது. அது பல்வேறு சமய, ஆன்மிக நற்பணிகளை முன்னெடுத்தது. தொடர்ந்து தமிழக அரசின் உறுதுணையுடன் ‘தமிழ்நாடு தெய்வீகப் பேரவை’ எனும் அமைப்பு தோற்றுவிக்கப்பட்டது. இதன் தலைவராக தருமை ஆதீன மடாதிபதி செயல்பட்டார். தொடர்ந்து 1969 முதல் 1976 வரை குன்றக்குடி அடிகளார் இவ்வமைப்பின் தலைவராகச் செயல்பட்டார்.


மக்களிடையே மத வேறுபாடுகளைக் களையும் முயற்சியில் ஈடுபட்டார். 1981ல் இராமநாதபுரம் இனக்கலவரம், 1981ல் புளியங்குடியில் நடந்த கலவரம், 1982ல் மண்டைக்காட்டில் நடந்த கலவரம் ஆகியவற்றில் அமைதி திரும்புவதற்காக நடைப்பயணம் மேற்கொண்டு மக்களைச் சந்தித்தார்.

சமூகப் பணிகள்


குன்றக்குடி அடிகளார் பல்வேறு சமூக நற்பணிகளை மேற்கொண்டார். பல சமபந்தி விருந்துகளை நடத்தி மக்களிடையே பேத உணர்ச்சி குறைவதற்கான வழிகளை மேற்கொண்டார். குன்றக்குடி கிராமத்தை தன்னிறைவுக் கிராமமாக ஆக்கும் திட்டத்தை தொடங்கினார். பெண்கள் பலருக்கு வேலைவாய்ப்பு அளித்து அவர்களைத் தொழில் முனைவோராக ஆக்கினார். குன்றக்குடியை அடுத்துள்ள கிராமங்களில் தீப்பற்றாத வீடுகளை அமைக்கும் பணியை மேற்கொண்டார். பல குடிசைத்தொழில்களை உருவாக்கி வேலைவாய்ப்பில் தன்னிறைவு ஏற்படுத்தும் முயற்சியில் ஈடுபட்டார். கூட்டுறவுச் சங்கங்களை உருவாக்கினார். ஊரெங்கும், குடிநீர் வசதி உருவாக்குதல், கிராம நிர்வாக முறையை செம்மையாக்குதல் போன்ற பணிகளை மேற்கொண்டார். குன்றக்குடி கிராமத்தை முன்மாதிரிக் கிராமமாக முன்னேற்றும் பணிகளில் ஈடுபட்டார்.


தமிழ்நாடு தீண்டாமை ஒழிப்பு இயக்கத் தலைவர், கிராமத் திட்டக்குழு நெறியாளர், தமிழக மேலவை உறுப்பினர் எனப் பல பொறுப்புகளில் ஈடுபட்டு மக்கள் பணியாற்றினார். இந்திய மற்றும் தமிழக அரசு அமைத்த பல்வேறு குழுக்களில் உறுப்பினராகவும், ஆலோசகராகவும் செயல்பட்டார். பல்வேறு வெளிநாடுகளுக்குப் பயணம் மேற்கொண்டார். 


கல்விப் பணிகள்


குன்றக்குடி அடிகளார் மாணவர்களின் கல்வி வளர்ச்சிக்காகக் குன்றக்குடியில் 1958ல் உயர்நிலைப் பள்ளி ஒன்றைத் தொடங்கினார். ஆர்வமுள்ளோர் தொழில்நுட்பக் கல்வி கற்க வழிவகை செய்தார். தமிழக அரசு எழுத்துச் சீர்திருத்தக் குழுவின் உறுப்பினராகச் செயல்பட்டார். தஞ்சை தமிழ்ப் பல்கலைக்கழகப் பாடத்திட்ட ஆலோசனைக்குழு உறுப்பினராகப் பணியாற்றினார். 


இலக்கியப் பணிகள்


குன்றக்குடி அடிகளார் சிறந்த பேச்சாளர். பல்வேறு இலக்கிய, ஆன்மிக, சமயப் பட்டிமன்றங்களில் நடுவராகச் செயல்பட்டார். வழக்காடு மன்றங்கள் மூலம் பல விவாதங்களை ஏற்படுத்தி மக்களிடையே ஆன்மிக, இலக்கியச் சிந்தனைகள் விரிவடையக் காரணமானார். 


இதழியல் பணிகள்


குன்றக்குடி அடிகளார் ‘மணிமொழி’, ‘தமிழகம்’, ‘அருளோசை’, ‘மக்கள் சிந்தனை’, ‘அறிக அறிவியல்’ முதலிய இதழ்களை நடத்தினார். 


விருதுகள்


தமிழக அரசு வழங்கிய முதல் ‘திருவள்ளுவர் விருது’ குன்றக்குடி அடிகளாருக்குத்தான் வழங்கப்பட்டது. அண்ணாமலைப் பல்கலைக்கழகம் கௌரவ டாக்டர் பட்டம் அளித்துச் சிறப்பித்தது. இந்திய அரசின் அறிவியல் மற்றும் செய்தித்தொடர்புத் துறை தேசியக்குழு விருதளித்துச் சிறப்பித்தது.


நாட்டுடைமை


குன்றக்குடி அடிகளாரின் படைப்புகள், அவரது மறைவுக்குப் பின், 2007-ல் தமிழக அரசால் நாட்டுடைமை செய்யப்பட்டது.


ஏப்ரல் 14, 1995ல், மதுரையில், குன்றக்குடி அடிகளார் காலமானார்.


* 


குன்றக்குடி அடிகளார் எழுதிய நூல்கள்:


திருவள்ளுவர், திருவள்ளுவர் காட்டும் அரசியல், திருவள்ளுவர் காட்டும் அரசு, குறட்செல்வம், வாக்காளர்களுக்கு வள்ளுவர் தொடர்பான அறிவுரை, திருக்குறள் பேசுகிறது, குறள் நூறு, சிலம்பு நெறி, கம்பன் கண்ட ஆட்சியில் அரசியல் சமூகம், 

பாரதி யுகசந்தி, பாரதிதாசனின் உலகம், கவியரங்கில் அடிகளார் (கவிதைகள்), மண்ணும் மனிதர்களும் (தன்வரலாறு), அப்பர் விருந்து, அப்பர் சுந்தரர் மாணிக்கவாசகர், திருவாசகத் தேன், தமிழமுது, சமய இலக்கியங்கள், நாயன்மார் அடிச்சுவட்டில், ஆலய சமுதாய மையங்கள், நமது நிலையில் சமயம் சமுதாயம், திருவருட் சிந்தனை, தினசரி தியான நூல், குன்றக்குடி அடிகளார் நூல்வரிசை (16 தொகுதிகள்).


***

2025 மார்கழித் திருவிழா: ஸ்னிக்தா ஐயர்  நிகழ்ச்சிகள் 


 
அமெரிக்காவின் கலிபோர்னியாவைச் சேர்ந்த 15 வயதான, பத்தாம் வகுப்பு மாணவி ஸ்னிக்தா ஐயர், அமெரிக்காவில் வளர்ந்திருந்தாலும், பரதநாட்டியம் மூலம் இந்தியாவின் கலாச்சார பாரம்பரியத்துடன் ஆழமாக இணைந்துள்ளார். ஸ்னிக்தாவின் வளர்ச்சிக்கு ஆதாரமாக உள்ளது ஸ்ரீக்ருபா டான்ஸ் கம்பெனியின் குரு திருமதி விஷால் ரமணி அவர்களின் வழிகாட்டுதல்.




இவர் நான்கு வயதில் பரதநாட்டியம் பயிலத் தொடங்கினார், பதினொரு வயதில் அரங்கேற்றம் கண்டார். அப்போதிருந்து, நடனமும் பக்தியும் சங்கமிக்கும் இடங்களில் ஸ்னிக்தா நிகழ்ச்சிகளை வழங்கி வருகிறார். தஞ்சாவூர் பிரகதீஸ்வரர் கோயில், சிதம்பரம் நடராஜர் கோயில், மதுரை மீனாட்சி கோயில் உள்ளிட்ட புகழ்பெற்ற தென்னிந்தியக் கோயில்களில் நடந்த அவரது நடன நிகழ்ச்சிகள் குறிப்பிடத்தக்க சாதனைகள் ஆகும்.

அவரது திறமை சர்வதேச தளங்களிலும் அவருக்கு அங்கீகாரத்தைப் பெற்றுத் தந்துள்ளது. இத்தாலியில் நடந்த ஒரு சர்வதேச நடனப் போட்டியில் தனது நடனப் பள்ளியின் பிரதிநிதியாகச் சென்ற ஸ்னிக்தா, அவரது நிகழ்ச்சிகளுக்காக விருதுகள் மற்றும் பாராட்டுகளைப் பெற்றார். 2024ஆம் ஆண்டில், அவர் கலிஃபோர்னியாவின் கவர்னர் பதக்கம் வழங்கி கௌரவிக்கப்பட்டார், இது கலை ரீதியாக திறமையான மாணவர்களுக்கு அரசு வழங்கும் மிக உயர்ந்த அங்கீகாரம். அவரது வளர்ச்சியை அடிக்கோடிட்டுக் காட்டும் வகையில், அவர் யுனெஸ்கோவின் சர்வதேச நடன கவுன்சிலால் நிலை-6 கலைஞராக அங்கீகரிக்கப்பட்டார்.




2025 மார்கழி கலை விழாக்களில், சென்னையில் தனி நிகழ்ச்சிகளை வழங்கியதன் மூலம் ஸ்னிக்தா மற்றொரு முக்கியமான மைல்கல்லை எட்டினார். 2025 டிசம்பர் 29 அன்று, நங்கநல்லூர் மார்கழி கலா சங்கமத்தில் நிகழ்ச்சி நடத்தினார். தொடர்ந்து 2026 ஜனவரி 1 அன்று வரலாற்றுச் சிறப்புமிக்க கர்நாடக சங்க உயர்நிலைப் பள்ளியில் அனுஷம் ஆர்ட்ஸ் அகாடமியின் வருடாந்திர இசை, நடன விழா 2025-2026 இல் ஒரு நடன நிகழ்ச்சியை வழங்கினார்.







அவர் மார்கழி விழாவில் வழங்கிய நடனங்கள், கலைநுட்பம், உணர்ச்சி ஆழம் இரண்டையும் பிரதிபலித்தன. ராமரின் கருணை மற்றும் தெய்வீகத் தன்மையைக் கொண்டாடும் தியாகராஜ கிருதி “கனகன ருச்சிரா”வின் வியத்தகு விளக்கம்; ராமப்ரிய ராக வர்ணமான “பாரே ரகுவம்ஸா” ஆகியவை இதில் அடங்கும். ஸ்னிக்தா சிக்கலான ஜதிகள் மற்றும் சஞ்சாரிகளை லாகவமாகக் கையாண்டார். “பிபரே ராமரசம்" என்ற நெஞ்சைத் தொடும் சம்ஸ்கிருத கிருதியுடன் நிகழ்ச்சி தொடர்ந்தது, துடிப்பான ரேவதி தில்லானாவுடன் நிறைவடைந்தது, இது சிக்கலான நிருத்தம் மற்றும் தாள துல்லியத்தின் மீதான அவரது ஆளுமையை வெளிப்படுத்தியது.




இவை ஸ்னிக்தாவுக்கு ரசிகர்களின் பெருத்த பாராட்டைப் பெற்றுத் தந்தன. வரும் ஆண்டுகளில் பிற மதிப்புமிக்க சபைகள் மற்றும் இடங்களில் நிகழ்ச்சி நடத்த ஆர்வமாக இருக்கிறார் ஸ்னிக்தா.










ஸ்ருதிஸ்வரா இசைப்பள்ளி: தமிழ்ப் பாடலாசிரியர் தினம் 

டிசம்பர் 20, 2025 அன்று, ஸ்ருதிஸ்வரா இசைப்பள்ளி அமெரிக்காவில் தமிழ்ப் பாடலாசிரியர் விழாவை கோலாகலமாக நடத்தியது. இந்த நிகழ்ச்சி ஃப்ளெமிங்டன் (நியூ ஜெர்சி) திருக்கோவிலில் உள்ள ஸ்ரீ மஹாபெரியவா மணிமண்டபத்தில் நடைபெற்றது. சுமார் நூற்றுக்கும் மேலான குழந்தைகள் அமெரிக்காவின் அனைத்துப் பகுதிகளிலும் இருந்து வந்து பங்கேற்று, தமிழ்ப் பாடல்களை இசைத்தும், அவற்றுக்கு நடனமாடியும் ரசிகர்களை மகிழ்வித்தனர். விழாவுக்கு ஸ்ரீ மஹாபெரியவா மணிமண்டபத்தின் தலைவர் திரு. சூரி சுப்ரமணியன் தலைமை தாங்கி சிறப்பித்தனர். 

நிறைவாக, விழாவை ஸ்ருதிஸ்வரா இசைப்பள்ளி இயக்குனர்கள் திருமதி நிர்மலா ராஜேஷ் மற்றும் திரு ராஜேஷ் நாதன் இணைந்து மங்களம் பாடி இனிதே முடித்து வைத்தனர். 




இந்த நிகழ்ச்சியை ஆன்லைனில் காண: sruthiswara.com | YouTube | FaceBook | Instagram

 

- செய்திக் குறிப்பிலிருந்து

 February 08, 2026, Sunday




2:30pm PST. Sirappu Pattimandram by Smt. Bharathi Bhaskar and Pattimandram Raja;

Organized by Seattle Tamil Sangam; Venue: Skyline High School, Sammamish, 

Washington; Contact: www.seattletamilsangam.org




Spring Concert & Student Performances; Organized by Abhinaya Dance Company;

Venue: McAfee Theater, Saratoga, California; Contact: www.abhinaya.org




February 13 - 15, 2026, Friday-Sunday

[image: IMG_5302]





Mahashivarathri Celebrations; Organized by Sri Mahakaleshwar Temple; Venue:

Sri Mahakaleshwar Temple, 1641 S. Main Street, Milipitas, California; 

Contact: www.srimahakalmandir.org




February 14 - 15, 2026, Saturday & Sunday




8am EST. Composers Day Celebrations; Organized by Carnatic Music Association

of Georgia; Venue: Hindu Temple of Atlanta, Riverdale, Georgia; Contact:

www.camaga.org




February 14, 2026, Saturday




Purandharadasa Day Celebrations; Organized by Abhinaya Dance Company; 

Venue: Balaji Temple, San Jose, California; Contact: www.abhinaya.org




February 15, 2026, Sunday




Thyagaraja Aradhana 2026; Organized by South India Fine Arts (SIFA); Venue:

Quninlan Community Center, Cupertino, California; Contact: www.southindiafinearts.org




6pm - 6am PST. Mahashivarathri Celebrations; Organized by Isha Yoga Foundation;

Venue: Resham Event Center, Walnut Ave, Ste #2216, Fremont, California;

Contact: isha.sadhguru.org




7pm - 11:59pm. Mahashivaratri Celebrations; Program features stories,

Chanting, Mantra practice and traditional puja; Organized by Ananda Palo Alto;

Venue: Ananda Temple, El Camino Real, Palo Alto, California; Contact:

www.anandapaloalto.org




February 21, 2026, Saturday




5pm - 11pm PST. The Grand Night of Mahashivarathri featuring Sushant Divgikar;

Venue: Fox Theatre, Broadway, Redwood City, California; Contact: 

momentsofjoy.moj@gmail.com




6pm PST. Maihar Magic - featuring Tarun Bhattacharya (Santoor - Hindustani) 

and Jyotirmay Roychoudhary (Tabla); Organized by Indian Fine Arts Academy of

San Diego (IFAASD); Venue: Seaside Center for Spiritual Living, Encinitas,

California; Contact: www.indianfinearts.org




March 07, 2026, Saturday




4pm PST. Antakshari / Karaoke Fundraiser for the Visually challenged community; Organized

by Access Braille; Venue: Vista Center for the Blind & Visually Impaired, N. Bascom Ave,

San Jose, California; Contact: Sudha Rajagopalan - sudhaxr@pacbell.net

கிருஷ்ணர் பிறந்து சில வாரங்களே ஆகி இருந்தபோது, ஒரு துறவி நந்தகோபரின் வீட்டிற்கு வந்தார். யசோதை குழந்தையை மடியில் வைத்திருந்தாள். இது எந்தப் புத்தகத்திலும் காணப்படாத சம்பவம். நான்தான் உங்களுக்குச் சொல்லவேண்டும்.



 

துறவியின் நாகரிகமற்ற உருவத்தைப் பார்த்தால் குழந்தை அழத் தொடங்குமோ என்று அஞ்சி, பணிப்பெண்கள் உள்ளே ஓடினர். இருப்பினும் முனிவர் உள்ளே சென்றார். அவரை வெளியே அனுப்பினால் குழந்தை அழுததே அன்றி, அவர் அணுகியபோது அல்ல என்பதை யசோதை கவனித்தாள். 




கிருஷ்ண பரமாத்மாவைப் பார்க்க வந்ததாக முனிவர் கூறினார். அந்தப் பெயர் குடும்பத்தில் அனைவருக்கும் புதிதாக இருந்தது. அந்த விசேஷமான விருந்தினரைப் போகச் சொன்னபோது குழந்தை அழுததில் ஆச்சரியமில்லை!

 

தேவகிக்குக் கிருஷ்ணர் கடவுளாக தரிசனம் வழங்கினார். ஆனால் இந்த முனிவரோ இறையருளால் அவதாரத்தின் வருகையை அறிந்திருந்தார். முனிவரை தரிசனத்திற்கு அழைத்ததே குழந்தைதான்.




நன்றி: சனாதன சாரதி, அக்டோபர் 2025

Send lassified text by email to thendralatamilonline.com with subject -

12:00am till 230pm
Every day different
menu, We serve

traditional lunches

5:30pm il 9:30pm
Dinner is a la carte
with Tiffin

and variety rice.

1dly, Vadai,
Variety of

Dosas, Uppuma
and many more

¥
Otherwise bring it to our attention

available at
Komala Vilas.

408.733.7400

e
South indian style Laddu
South Indian style Mixture
Sweet Poli etc.

. Mon, Wed thru Friday:
£ 8:30am to 2:30pm, 5:30pm to 9:30pm
g Saturday and Sunday
I 8:30an to 11:30am (Breakfest)

W 12:00000n to 2:30pm (Lunch) 5:30pm to 9:30pm (Dinner)

Komala Vilas
lhere taste meets tadition.
1020 E El Camino Real (El Camino Real & Henderson)
Sunnyvale CA 94087

Tel: 408.733.7400

® Wide Range of food Products
@ Garden Fresh Vegetables

® Organic Vegetables & Products
@ Courteous Customer Care
® Ample Parking Space

® Clean Environment

5438 Contral Ave. Newark, CA 0
TR ETn

187 WEI Coming Rest Sunye

Pay with your Smartphone. when you shop withus

&Pay | fpay | samsunepay

Café’s

South Indian Veg Restaurant

Tue - Fri-8300m ) 530pm 1000
Sat-Sun : 8.30a.m - moﬂpmlMam-ynollw

@ 1177, WEI Camino Real, Sunnyvale, CA 94087
+408.737.2323

At the intersection of EI Camino & Bernardo www.madrascafe.us

unt on me for home loan help

*Buyahome

 Refinanceyour current home loan

« Take advartag of the equity you already have in your home
Buya second home ornvestrment property.

Contact me to get started.

KAVITHA SENTHILKUMAR
Financial Center Lending Officer

NULS ID: 297120

9253803285 Cell
kavitha.senthilkumar@banikofamerica com
mortgage bankofamericacom

hnk“‘mﬂu ¢ Shruthi Swara Laya
Cidiand ol e s 0 vl Trms ndcondios School for Indian Music
T o o o g i s Tl BOSREED

[T —

www.shruthiswaralaya.com

Alcor Events

Ready to turn your dreams into reality?
Let’s start planning your perfect event today with
“Alcor Events”

‘We transform Your Celebrations into

‘Timeless Memories.

From luxurious Indian weddings to grand celebrations

of every kind, Alcor Events specializes in blending

cultural traditions with unmatched modern elegance.

Your Dream Wedding  Your Milestone Moments
Your Corporate Grandeur - We bring it all to life,

seamlessly.

DM us now for a FREE Quote or
WhatsApp your dream event plans to +91 76038 18005.

www in in

W

SIGE STOPSOLUTONS
TRALRNEERS s
WE ARE READY

TOHELPYOU  swrsmmsmncn [/ Te s openings, Middle game (Tactics,
Strategies), and Endgame Techniques from a
variety of experienced Chess Coaches from the

EEE—— comfort of your home:
OUR SERVICES: Contact us to schedule a FREE evaluation and
choose an online Chess Coach to match your
+ ety Masagamet vty

Trave and Touism

il Visit www.ChessKidsNation.com to leam
b e more about us and our students'achievements.
v Care Giver Senices:

e Subha Balagee

Contact@ChessKidsNation.com

205.421.1523
Swami Insurance Services Ansieride
Ganapathy Swami BBYBS
ke el e )/ l b et
5105902144 OIS mdsafar
ganspathy_ 945396 ahoocom B s
Life Insurance Medicare Plans
Health Insurance Long Term Care
CA Lick 074138

’ @ usic  &MUSIC
ADVERTISE £ Tk ez smegonmusic
IN Gopsrgid pamisais i, GaLG bagrsd!
THENDRAL ! ssub ﬂnm:umtu‘uu

ssrmaiia o :us e v comtion
WS RRITTETS

4082450195 © thendral@tamilonline.com =





